
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 27

It-Tlieta, 16 ta’ Novembru, 2010

Il-Kumitat iltaqa' fil-Palazz, il-Belt Valletta, fis-7:03 p.m.

MINUTI

Il-Minuti tal-Laqgħa Nru. 26 li saret nhar it-Tnejn, 18 ta’ Ottubru, 2010 ġew konfermati.

THE CHAIRMAN (Onor. Charles Mangion):  Issellmilkom u nibda billi nagħti merħba lill-Onor. Evarist Bartolo li issa se jkun Membru permanenti fuq dan  il-Kumitat filwaqt li nawguralu ħidma sfiqa.  

Korrispondenza ma jidhirlix li hawn u għalhekk nistgħu ngħaddu mill-ewwel għall-item li għandna fuq l-aġenda.

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006).

THE CHAIRMAN:  Nitlob lill-Awditur Ġenerali sabiex jersaq mal-mejda peress li se jkun ix-xhud ewlieni f’din id-diskussjoni kollha stante r-rulings li kien hemm min-naħa tal-iSpeaker u d-deċiżjonijiet li ttieħdu preċedentement f’dan il-Kumitat.

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verfika; is-Sur John Burlò, Senior Official, Uffiċċju Nazzjonali tal-Verifika; u l-Professur Ian Refalo, Konsulent Legali tal-Awditur Ġenerali, ħadu posthom madwar il-Mejda.

THE CHAIRMAN:  Bil-permess tal-Membri nixtieq nibda billi nistaqsi lill-Awditur Ġenerali jispjegalna ftit dak li hemm f’paġna 18 fejn hemm riferenza għal tliet tipi ta’ negozjati; in-negotiated procedure, ir-restricted process u l-open procedure.  

ONOR. EVARIST BARTOLO:   Mr Chairman, xtaqt inkun naf kif se nimxu.  Jien kont nippreferi kieku kellna naraw ir-rapport paġna paġna.  

THE CHAIRMAN:  Jien mistoqsija waħda biss kulma se nagħmel, sempliċement biex l-awditur jispjegalna d-distinzjoni bejn it-tliet proċeduri u jgħidilna liema waħda ġiet esegwita mill-Enemalta.

IS-SUR MANTOINE D’AMBROGIO ARACI (Manager, Special Audits and Investigations fl-Uffiċċju Nazzjonali tal-Verifka):   Li ġara kien li s-sistema kienet bdiet taħt proċess partikolari li kien in-negotiated procedure.  L-Enemalta kienet kitbet kemm-il darba lid-Dipartiment tal-Kuntratti sabiex iġġib il-fiat biex isir dan il-proċess.  Min-naħa ta’ dan id-dipartiment, anke minħabba l-fatt li kien hemm bdil ta’ diretturi, eċċ. u ma kienx hemm kontinwità, ma kienx hemm risposta u l-Enemalta baqgħet miexja fuq  in-negotiated procedure u ultimately il-proċess beda tard fin-negotiated process.  Somewhere down the line kien daħal direttur ġdid fid-Dipartiment tal-Kuntratti who took stock of the situation u ddeċieda li l-proċess ma jistax jibqa’ taħt negotiated imma ried it-three package li huwa l-open tendering normali.  Midway through the process intalab li l-proċess jinbidel u jimxi minn dak li kien il-pakkett innegozjat għal dak li huwa three package fejn ikun hemm il-preliminary bid, it-technical, imbagħad fl-aħħar il-prezzijiet.  

THE CHAIRMAN:  Nistgħu nkomplu bid-domandi.  L-Onor. Austin Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Mr Chairman, naħseb li taf daqsi illi li nsejħu lill-Awditur Ġenerali talbitu din in-naħa - fil-fatt jekk tara l-Minuti lanqas fil-lista sottomessa minnek m’hemm xejn li tlabtu lill-Awditur Ġenerali biex jixhed – u għalhekk jiena qed nitolbok formalment il-kelma  biex nibda nagħmel id-domandi lill-Awditur Ġenerali.

ONOR. EVARIST BARTOLO:  Mr Chairman, noġġezzjona.  L-ewwel nett in-naħa l-oħra mhux talbitu imma mponietu b’erba’ voti kontra tlieta u ġabu lil dan il-Kumitat redikolu bil-gvern jiddetta hu x’nagħmlu hawn ġew.  Allura għax għaddiet tagħhom se jibda jistaqsi hu?  Qatt ma mxejna b’din il-proċedura.

THE CHAIRMAN:  Il-proċedura ta’ dan il-Kumitat dejjem kienet li jibdew jistaqsu ż-żewġ naħat tal-Kamra u nżommu l-bilanċ.  Dejjem din il-proċedura ġiet esegwita.  

ONOR. EVARIST BARTOLO:  Mr Chairman, jekk irid jibda hu, jibda kemm irid, mhijiex problema, imma mhux jimmonopolizzaw il-mistoqsijiet huma.  Fil-każ nalternaw.

THE CHAIRMAN: Dan il-Kumitat dejjem ħa ż-żmien kollu meħtieġ sabiex jagħmel l-iskrutinju b’mod eżawrjenti u l-proċedura u l-prassi li dejjem ġiet rispettata hi li jkun hemm alternanza bejn iż-żewġ naħat.  Dwar jekk tibdiex naħa jew oħra qatt m’għollejna s-sold.

ONOR. EVARIST BARTOLO:  Mr Chairman, naqbel miegħek li s’issa mxejtu b’ċertu mod, imma minn issa tajjeb li niddeċiedu b’liema mod se nimxu għax dan il-Kumitat issa sar ikkastrat.  

THE CHAIRMAN:   F’liema sens irridu naraw kif se jimxi?   

ONOR. EVARIST BARTOLO:  Jiġifieri li nalternaw.

THE CHAIRMAN:  Li ż-żewġ naħat jalternaw dejjem kien rispettat u dejjem ġie esegwit, jiġifieri m’hemm ebda diffikultà li jsir dan.  

L-Onor. Gatt.

ONOR. AUSTIN GATT:  Grazzi, Mr Chairman.  Forsi stajt iżżid ukoll li dejjem kien hawn qbil li d-dritta nagħtuha liċ-chairman li jibda bid-domandi, kif fil-fatt għamilna llum.  Imma ħalli nibda bid-domandi.

L-ewwel nett, Sur Awditur, xtaqt nagħmilha ċara li dan il-Kumitat ikkastrat, almenu din in-naħa tiegħu li kkastrat,  tixtieq tagħmilha ċara li tirringrazzjak ħafna tax-xogħol li int, flimkien man-nies tiegħek, għamiltu f’dan ir-rapport, rapport li diġà ġie diskuss fil-Kamra u li issa se nerġgħu niddiskutuh hawnhekk fil-preżenza tiegħek biex forsi niċċaraw xi punti li lkoll jista’ ikollna dwaru.  Naħseb li ma kenitx ħidma faċli li inti għamilt fi 11-il xahar ta’ investigazzjoni u naħseb xtaqt li f’dawk il-11-il xahar kien hawn ċerta serenità fuq is-suġġett u naħseb li xtaqt ukoll li l-investigazzjoni ssir mingħajr ħafna pressjoni politika li kienet evidenti.  Dan naħseb li mhux biss int xtaqtu imma naħseb li xtaqu wkoll min kien qiegħed jagħti x-xhieda quddiemek li ġie akkużat, ikkundannat u ġġustizzjat qabel ma beda jixhed.  Jien naħseb li kellna ħafna kampanji isteriċi, però jidher li r-rapport li inti għamilt – almenu fil-ġudizzju tagħna – huwa rapport serju u li fil-maġġoranza kbira tiegħu din in-naħa taqbel mal-konklużjonijiet li hemm miġbuda, hemm xi punti żgħar li dwarhom forsi aħna jkollna niġbdu konklużjonijiet kemm kemm differenti, però huma punti minuri ħafna li ma jnaqqsu assolutament xejn mill-biċċa xogħol tajba li inti u n-nies tiegħek għamiltu.  U allura, minbarra li jien fl-aħħar laqgħa ta’ dan il-Kumitat ipproponejt mozzjoni li kienet sekondata mill-Onor. Azzopardi u vvotata minn din in-naħa fejn irringrazzjajnik formalment, nerġa’ intenni għal darb’oħra dawk ir-ringrazzjamenti.  Però ħalli niġi mal-ewwel għad-domandi u għas-serjetà.

Sur Mifsud, inti sibt evidenza ta’ korruzzjoni f’din it-tender?

IS-SUR ANTHONY C. MIFSUD (Awditur Ġenerali):  Kif għedna fir-rapport tagħna aħna ma sibniex hard evidence ta’ korruzzjoni.  Iltqajna ma’ ħafna każi ta’ kumbinazzjonijiet li jġiegħluk taħseb li kien hemm duħħan, biss irrid ngħid li ma sibniex in-nar, duħħan biss sibna.

ONOR. AUSTIN GATT:  Kieku sibt evidenza ta’ korruzzjoni, ngħid sew li kont tmur għand il-Kummissarju tal-Pulizija u tagħtih dak li għandek biex jinvestiga għax hu għandu poteri ħafna differenti u ħafna iktar b’saħħithom minnek?

IS-SUR ANTHONY C. MIFSUD:  Iva, kieku sibna konna mmorru dritt għand il-Kummissarju tal-Pulizija.

ONOR. AUSTIN GATT:  U bħala fatt ma mortx.

IS-SUR ANTHONY C. MIFSUD:  Ma morniex.  

ONOR. AUSTIN GATT:  Inti sibt evidenza ta’ użu ta’ influwenza improprja fl-għoti tat-tender?  Biex nippreċiża, l-aktar għall-media, l-influwenza improprja huwa reat differenti mill-korruzzjoni.

IS-SUR ANTHONY C. MIFSUD:   Jekk qed tirriferi għal trading in influence, ma rriżultalniex li kien hemm xi trading in influence.  

ONOR. AUSTIN GATT:  Kieku sibt evidenza ta’ trading in influence nimmaġina li kont tmur ukoll għand il-Kummissarju tal-Pulizija u tagħtih li għandek biex hu jinvestiga.

IS-SUR ANTHONY C. MIFSUD:  Issa dan huwa punt ftit legali u naħseb iktar ....

ONOR. AUSTIN GATT:  Le, jien sempliċement qed nistaqsi jekk kieku sibt xi ħaġa li deherlek li kellek tgħaddiha lill-Kummissarju tal-Pulizija, kontx tgħaddihielu.  S’issa stabbilixxejna li ma sibtx evidenza ta’ min ikkorrompa, ma sibtx evidenza ta’ min ġie korrott, ma sibtx evidenza li xi ħadd uża influwenza  indebita, trading in influence biex nużaw l-istess kelma, jew xi ħadd li kien ipprova jiġi traded in influence,  jiġifieri kien on the receiving end.   Mela ħadd ma kien la korrott, la korrompent, la korrottitur, la naħa u lanqas oħra.  Kważi kważi nista’ nieqaf hawn, però m’għandi ebda dubju li billi dan il-Kumitat kastrat mhux biżżejjed biex joħroġ anke affarijiet ċarissimi hekk, ikolli nistaqsik numru ta’ domandi oħra biex nagħmluha ċara.

Fir-raba’ paragrafu li hemm f’paġna 8 tar-rapport tiegħek, inti tgħid hekk:  

“The investigating team endeavoured to establish the facts, based solely and exclusively on hard evidence at its disposal.”.  

Fil-fatt użajt il-kelma “hard” anke din id-darba.  Jien fhimt li wżajt il-kelma “hard” u mhux “evidence” biss u l-kliem “at its disposal” biex fir-rigward tal-ewwel waħda tagħmilha ċara li trid tistrieħ fuq il-fatti u mhux fuq id-duħħan, kif sejjaħtlu int u kif kien hawn ħafna ħafna minnu għaddej waqt li qed issir l-investigazzjoni, u t-tieni li wżajt il-kliem “at its disposal”  biex tgħid li se tiġġudika fuq dak li jiġi għandek u mhux fuq dak li qed jinkiteb fil-gazzetti jew dak li qed jingħad.  Fi kliem ieħor, kif ngħidu aħna l-avukati, stabbilixxejt standard ta’ prova fejn għedt li jew se tinħoloq din il-prova ta’ hard evidence, jiġifieri fatti u mhux duħħan fuq dak li tisma’ int, jew inkella ma kontx se taċċetta li hemm korruzzjoni jew le.  Korrett f’din l-interpretazzjoni jew le?

IS-SUR ANTHONY C. MIFSUD:   Il-kliem “hard evidence” qegħdin hemmhekk biex ikopru wkoll areas li aħna ma stajniex naslu fihom għax kellna nuqqas ta’ kooperazzjoni minn xi wħud minn nies li dehru quddiemna.  

ONOR. AUSTIN GATT:  Però inti wżajt il-kliem “hard evidence”.  Kieku aħna l-avukati ngħidu li jew għandek prova jew le, ma nużawx il-kelma “hard”.  Hard evidence tfisser li inti ridt tistrieħ fuq fatti ċerti u konkreti.  Tajjeb niddefinixxha hekk?

IS-SUR ANTHONY C. MIFSUD:  Iva, tista’ tiddefinixxiha hekk.

ONOR. AUSTIN GATT:  Imbagħad aktar ‘il quddiem fl-istess paġna tgħid li:

“The NAO’s inquiry did not come across any hard and conclusive evidence of corruption .....”.

Immedjatament warajh tiġi għall-kwestjoni tas-Sur Mizzi, u se niġi għaliha, m’iniex se naħrabha.  Ovvjament, kif naħseb li qrajt diġà, kien hemm min interpreta din u qal li la ma sibtx hard evidence, jiġifieri dak li għadna kemm għedna issa fatti ċerti, allura sibt soft and inconclusive evidence għax l-oppost ta’ hard u conclusive huma soft u inconclusive.   Issa inti diġà għedtilna li ħadd ma kkorrompa, ħadd ma ġie korrott, ħadd ma’ uża trading in influence u ħadd ma kien on the receiving line tat-trading in influence.  L-opinjoni tiegħi għalfejn int użajt l-istess kliem ta’ qabel kien biex torbot mas-sentenza ta’ qabel.  Hekk hu fil-fatt?

THE CHAIRMAN:  Sur Mifsud, li hemm bżonn tagħti hija l-opinjoni tiegħek  hawnhekk; aħna rridu nkunu nafu l-ġudizzju jew id-deċiżjonijiet tiegħek.

IS-SUR ANTHONY C. MIFSUD:  Aħna ma kellniex provi konklussivi.

THE CHAIRMAN: Għalfejn?

IS-SUR ANTHONY C. MIFSUD:  Għax meta staqsejna ċerti domandi ma ħadniex risposti għalihom; ma tawniex risposti jew kienu evażivi  fir-risposti li tawna.   

THE CHAIRMAN:  Irrifjutaw, kienu evażivi ....?

IS-SUR ANTHONY C. MIFSUD:  Jew ma ftakrux.  

ONOR. AUSTIN GATT:  Fl-istess paġna iktar ‘l isfel inti tagħmel riferenza għas-Sur Mizzi – u għas-Sur Mizzi niġi b’mod estensiv aktar ‘il quddiem – però naħseb taqbel miegħi ...  Ejjew nieħdu l-agħar scenario; kien  hemm xi ħadd li kien qed jikkorrompi, ma nafux min hu u d-dinja being what it is huwa ħafna iktar diffiċli biex issib min jikkorrompi aktar milli minn min hu l-korrott.  Qed ngħid hekk għax min jikkorrompi seta’ kien xi ħadd mit-tenderers ġej minn barra u għamel approach fuq persuna, però  ejjew għall-grazzja tal-argument ngħidu li kien hemm xi ħadd li qed jipprova jikkorrompi.  Jekk hemm korruzzjoni xi ħadd irċieva dik il-korruzzjoni, jiġifieri aċċetta li jiġi korrott.  

Fis-sistema tagħna, u f’dan it-tender speċifiku, huwa ċar min irid jiġi korrott u dan tispjegah inti stess fir-rapport tiegħek f’diversi paġni, anzi paġna 17 tagħmel ċarissima min hu, nafu bil-preċiż min kellu jiġi korrott, nafuh b’ismu, nafuh b’kunjomu, nafu fejn kien jaħdem u nafu fejn joqgħod jekk irridu.  Għaliex nafuh?  Għax, tgħallimni int, kull proċess ta’ tender f’pajjiżna għandu żewġ karatteristiċi, għandu kumitat li bil-miktub jirrikkmanda u għandu l-bord tal-għażla li jagħmel ir-rakkmandazzjoni u jagħmel rapport bil-miktub.  Someone signs off on the report u jgħid li Burmeister & Wain Scandinavian Contractor (BWSC) għandhom jirbħu, jew Bateman għandhom jirbħu.  Naħseb li din hija premessa li jaċċettaha kulħadd.  Però issa let me take you through the process.  

F’paġna 35 inti tgħid – m’hemmx għalfejn taraha għax se tiftakarha żgur – li  l-ewwel deċiżjoni kruċjali li effettwat sew ir-riżultat kienet id-deċiżjoni li ħadu s-Sur David Spiteri Gingell u l-Inġinier Peter Grima fejn iddeċidew li l-award criteria għandhom jkunu 75% għall-finanzi u 25% għat-teknika.   

THE CHAIRMAN:  Skużani qed ninterrompik, imma biex forsi ma nidħlux fir-rapport kollu mill-ewwel għax għalissa għadna fil-proċess tat-tendering.  Minħabba li hemm xi mistoqsijiet li jirrigwardaw il-mistoqsijiet li qanqalt inti .....

ONOR. AUSTIN GATT:  Mr Chairman, jien qed nistaqsi fuq it-tema tal-korruzzjoni u se nibqa’ għaddej fuq l-istess tema.  Ħallini almenu nispiċċa d-domandi!  Lanqas id-domandi ma nista’ nagħmel issa?!  

THE CHAIRMAN: Iva tista’ tagħmilhom, kulma qed ngħid huwa li hemm Membri li jridu jistaqsi xi affarijiet fuq l-ewwel sett ta’ domandi li għamilt int.  

ONOR. AUSTIN GATT:  Jien għadni fuq paġna 8 tar-rapport.
THE CHAIRMAN:  Imma qlibt għal paġna  35.

ONOR. AUSTIN GATT:  Le, qed nagħmel riferenza għaliha imma għadni marbut mas-Sur Mizzi.  (Interruzzjonijiet)  Imma rrid nagħmillu riferenzi għal paġni oħra!  

THE CHAIRMAN:  Kulħadd għandu dritt jagħmel il-mistoqsijiet li jrid imma rridu nimxu b’ċertu proċess stradat.

ONOR. AUSTIN GATT:  Mr Chairman, id-domandi tiegħi huma kollha marbutin ma’ paġni 8, 9 u 10, jiġifieri l-executive summary.  Kif inhu strutturat ir-rapport, il-paġni l-oħrajn ta’ wara, kollha jirriferu għall-paġni 8, 9 u 10 u jien għadni fuq paġna 8.  

Kont qed ngħid li l-ewwel deċiżjoni kruċjali kienet dik li ttieħdet fuq l-award criteria.  Is-Sur David Spiteri Gingell u l-Inġinier Peter Grima iddeċidew li l-punti tal-award criteria fit-tender imorru 75% għall-finanzi u 25% għat-teknika.  Dik kienet kruċjali, kif tgħid inti stess fir-rapport, għaliex għamlu weighting iktar fuq il-finanzi, fejn allura marru tajjeb il-BWSC, milli fuq it-teknika, fejn imbagħad marru tajjeb Bateman u MAN.  Din id-deċiżjoni ttieħdet ħafna qabel.  Issa d-domanda tiegħi hija sempliċi.  Iċ-ċans li dawn jiġu korrotti, jiġifieri li jagħżluha permezz ta’ korruzzjoni, kien hawnhekk.  Sur Mifsud, inti kellek xi evidenza li dawn it-tnejn minn nies meta ddeċidew dan l-award criteria inxtraw?

IS-SUR ANTHONY C. MIFSUD:  Evidenza ma kellix, però meta staqsejna lill-Enemalta kif oriġinaw il-formula, għall-bidu ma kenux kapaċi jgħidulna, però wara, fi tweġiba bil-miktub dawn qalulna li l-formula, kif għedt inti, kienet designed by the then Chief Executive Officer (CEO), the then Chief Financial Officer u ċ-Chief Technical Officer.  Irrid inżid ngħid ukoll li f’paġna 35 tal-istess rapport aħna għedna li:

“It is to be noted that none of the bidders contested this weighting  during the bidding process.”.

ONOR. AUSTIN GATT:  Dik niġu għaliha wkoll. Tikkonferma li quddiem dan il-Kumitat – fil-fatt qiegħda fir-rapport tiegħek – is-Sur David Spiteri Gingell stess xehed li għażilhom hu?  U dan qabel m’għamilt ir-rapport inti.  Naħseb li tiftakarha, niftakarha jiena wkoll u qiegħda minuted fir-rapporti tal-laqgħat ta’ dan il-Kumitat, però ma sibt l-ebda evidenza li dawn it-tnejn minn nies kienu mixtrija. Jiena l-korruzzjoni li tinteressani.  It-tieni pass kien li kien hemm bord imsejjaħ ix-short listing board, li inti għamilt riferenza għalih f’paġna 17, li kien jikkonsisti minn sitta minn nies - l-Inġinier Albert Farrugia, l-Inġinier Carmel Sant, l-Inġinier Joseph Farrugia, l-Inġinier Joseph Mifsud, is-Stephen Caruana li huwa accountant u l-avukat Pierre Fenech - li unanimament – u dan ukoll tirreferi għalih fir-rapport  - iddeċidew li l-bid tal-BWSC kellha tiġi shortlisted.  Inti sibt xi evidenza li dawn is-sitta min-nies ġew korrotti għax iddeċidew hekk unanimament?  

IS-SUR ANTHONY C MIFSUD:  Rigward il-membri tal-kumitat le, ma kellix evidenza li dawn ġew korrotti.  

ONOR. AUSTIN GATT:  Mela r-rapport ta’ dan ix-shortlisting board ġie approvat  - again dan jingħad f’paġna 17 tar-rapport tiegħek – mill-adjudication committee tal-Enemalta li kien jikkonsisti minn ħamsa min-nies li kienu David Spiteri Gingell CEO, l-Inġinier Peter Grima, l-accountant Pippo Pandolfino, l-Inġinier Mark Muscat, is-Sur Dennis Attard, direttur fis-servizz pubbliku u l-avukat Damien Degiorgo.  Kellek xi evidenza li dawn il-ħamsa meta approvaw ir-rapport tax-shortlisting board kienu korrotti?  

IS-SUR ANTHONY C. MIFSUD:  Le, ma kellix evidenza.  

ONOR. AUSTIN GATT:  Imbagħad l-approval ta’ dawn għadda għal stadju ieħor – għadna fuq l-istess rapport - u mar għand il-Kumitat tal-Kuntratti li kien hemm fih għaxra min-nies, is-Sur Francis Attard id-direttur preżenti, il-Perit Joe Borg Grech, is-Sur Carmel Gatt accountant, l-Inġinier Joseph Mizzi, is-Sur Carmel Delicata accountant, is-Sinjura Doris Aquilina, is-Sur Vince Grech, is-Sur Vince Camilleri, is-Sur Oliver Vassallo u s-Sinjura Jacqueline Gili.  Dawn ukoll ikkonfermaw ir-rapport oriġinali tax-shortlisting li kien ġie kkonfermat mill-adjudicating board.  Inti kellek xi evidenza li dawn kienu korrotti meta qablu fuq dan ir-rapport unanimament?  

IS-SUR ANTHONY C. MIFSUD:  Le, ma kellix evidenza.  

ONOR. AUSTIN GATT:  Mela, s’issa diġà rajna tliet steps.  Imbagħad kien hemm tlieta oħra, il-fifth, is-sixth  u s-seventh step fit-technical evaluation report li rebaħ Bateman.  Mela l-ewwel kien hemm ir-rapport tat-technical evaluation team - in-nies huma l-istess – li ġie approvat mill-adjuducation team imbagħad kien hemm ir-rapport tal-adjudication team li ġie approvat mill-Contracts Committee.  Fit-tliet darbiet, unanimament rebaħ Bateman, BWSC ġew l-aħħar.  Kellek xi evidenza li f’dawn it-tliet passi dawn in-nies ġew korrotti?  

IS-SUR ANTHONY C. MIFSUD:  Le.  

ONOR. AUSTIN GATT:  Però kien hemm żewġ passi oħra, il-financial evaluation li ntrebaħ mill-BWSC.  Dan sar mill-financial evaluation board u l-aħħar bord tal-Enemalta, jiġifieri ta’ ħamsa min-nies li però ġie approvat mill-għaxar min-nies tal-Kumitat tal-Kuntratti.  Kellek xi evidenza li dawn il-15-il ruħ kienu ġew korrotti meta approvaw dan it-tielet rapport?  

IS-SUR ANTHONY C. MIFSUD:  Le.  

ONOR. AUSTIN GATT:  Mela, biex inkunu għalaqniha kollha, korrett li ngħid li jekk xi ħadd kellu xi jgorr seta’ jappella, imma fil-fatt ma sar l-ebda appell?  

IS-SUR ANTHONY C. MIFSUD:   Le, ma sarx appell.  

ONOR. AUSTIN GATT:  Korrett li ngħid li apparti li fl-istadji kollha tar-rapporti l-oħra, it-tliet rapporti li saru, kien hemm dritt ta’ appell f’kull stadju, meta ħareġ ix-shortlisting m’appella ħadd, meta ħareġ it-technical evaluation m’appella ħadd u meta ħareġ il-final adjudication m’appella ħadd, għajr li kien hemm l-ilment ta’ Bateman li jgħidu li ma kenux jafu?  

IS-SUR ANTHONY C. MIFSUD:  Ma rridux ninsew li fil-final adjudication kien hemm il-complaint ta’ Bateman.  

ONOR. AUSTIN GATT:  Ħalli nagħmluha ċara, fil-final adjudication l-ewwel ġie BWSC, it-tieni ġiet MAN u mhux Bateman, u MAN la lmentat li ma kenux jafu u lanqas appellaw.  Imma dak issa niġu għalih aktar ‘il quddiem.  Mela, biex nagħlqu din il-fażi, għax skont iċ-Chairman qed indejjaq lin-nies, jidher li qegħdin naqblu li kellna għaxar deċiżjonijiet kruċjali u nirrikapitulahom malajr.  Kien hemm id-deċiżjoni tas-75% financial u 25% technical, u tliet rapporti li kull darba għaddew minn tliet kumitati.  Kull rapport huwa ffirmat, in-nies huma magħrufa, b’kollox hemm 25 persuna involuta - jiġifieri għaddejna għaxar stadji differenti b’25 persuna differenti u allura altru milli hemm checks and balances - dejjem unanimi, l-iktar partijiet interessati, jiġifieri MAN jiġu t-tieni u ma jappellawx.  U allura jien korrett li niġbed konklużjoni li biċ-checks and balances inbuilt, bin-nies involuti inbuilt u bik kull darba tgħidli ma sibtx evidenza ta’ korruzzjoni, huwa ċarissimu li għandna biss duħħan ta’ korruzzjoni u m’hemmx evidenza ta’ korruzzjoni?  

IS-SUR ANTHONY C. MIFSUD:  F’dawn l-istadji iva, jirriżulta li l-proċess mexa kif qed tgħid inti.  

ONOR. AUSTIN GATT:  Mela ħalli niġu għas-Sur Mizzi.  F’paġna 8 tar-rapport tiegħek inti qed tgħid hekk:  

“... for record’s sake, one cannot fail to mention the lack of cooperation from certain stakeholders ...”.

THE CHAIRMAN:  Ħalli nieqfu fuq din il-biċċa għax hemm xi mistoqsijiet fuq dan li ssollevajt inti stess, imbagħad fuq is-Sur Mizzi nistgħu nitkellmu iktar tard.  

L-Onor. Helena Dalli.  

ONOR. HELENA DALLI:  Sur Awditur, inti semmejt li sibt ħafna duħħan.  Jiena nnotajt li meta kien qed jitkellem il-Ministru Gatt, kull darba beda jirriferi għad-duħħan bħala xi ħaġa vojta, jiġifieri li m’hemm xejn, filwaqt li kif tkellimt inti fuq duħħan, tkellimt b’mod iktar konkret, fis-sens li tant kien serju għalik dan id-duħħan li mort tfittex in-nar.  Fil-fatt aħna ngħidu li there is no smoke without fire.  Tista’ tagħtina ftit eżempji konkreti ta’ dan id-duħħan li ġiegħlek tmur tfittex in-nar tant kemm kien serju.  

IS-SUR ANTHONY C. MIFSUD:  Waħda minnhom kienet is-serje ta’ kumbinazzjonijiet li rriżultaw matul il-proċess kollu.  Aħna bgħattna għas-Sur Mizzi tliet darbiet u meta għamilnilu ċerti domandi kien evażiv ħafna u ħafna drabi ma ftakarx u jien ħassejt li ma kienx qed jikkopera mal-uffiċċju tagħna.  Dawn l-affarijiet jagħtuk x’taħseb u r-raġuni prinċipali kienet li b’dan in-numru ta’ kumbinazzjonijiet dejjem ġiet iffavorita l-kumpanija tiegħu.  Per eżempju, probabbilment bil-kuntatti tiegħu fl-Enemalta fejn kien dam jaħdem għal iktar minn 20 sena, somehow kien jiġi rranġat biex il-laqgħat mal-kumpanija tiegħu jsiru fl-aħħar.  Din aħna rajniha xi ftit bħala duħħan.  

ONOR. HELENA DALLI:  Ħafna duħħan.  Għandek xi eżempji oħrajn għax inti għedt li rajt ħafna duħħan.  

IS-SUR ANTHONY C. MIFSUD:  Rajniha stramba wkoll li Lahmeyer International, kumpanija famuża Ġermaniża, meta f’April offriet is-servizzi tagħha lill-Enemalta fuq konsulenza fuq din it-tender, l-Enemalta qalet li ma kellhiex bżonn, imbagħad xahar wara, jiġifieri f’Mejju, l-Enemalta avviċinat lil-Lahmeyer  u ġiet mitluba l-konsulenza.  

ONOR. HELENA DALLI:  Semmejt ukoll li kien ċerti protagonisti ewlenin f’dan il-każ li ma kollaborawx mal-uffiċċju tiegħek.  Tista’ tgħidilna min huma?  

IS-SUR ANTHONY C. MIFSUD:  Mainly is-Sur Mizzi li kien nieqes mill-koperazzjoni kif għedna fl-aħħar paragrafu tal-executive summary li tinsab f’paġna 8.  

ONOR. HELENA DALLI:  Ma kienx hemm oħrajn?  

IS-SUR ANTHONY C. MIFSUD:  Ma jirriżultalix li kien hemm oħrajn.  

ONOR. HELENA DALLI:  Meta ltaqgħu miegħek l-uffiċjali tal-BWSC ikkoperaw?  

IS-SUR ANTHONY C. MIFSUD:  Nippreferi li jirrispondi għal din id-domanda d-Deputy Auditor General għax dakinhar jien kont imsiefer.  

IS-SUR CHARLES DEGUARA (Deputy Auditor General):  Fil-fatt jien kont preżenti għall-meeting magħhom u nista’ ngħid li minn dak il-meeting ma ħareġ xejn u ma ngħatajna l-ebda informazzjoni fuq it-tender.  

ONOR. HELENA DALLI:  U ġew apposta għall-meeting magħkom?  

IS-SUR CHARLES DEGUARA:  Iva, hekk suppost.  

ONOR. HELENA DALLI:  U ma qalulkom xejn?  

IS-SUR CHARLES DEGUARA:  Xejn ġdid li ma konniex nafu qabel.  

ONOR. HELENA DALLI:  Semmejt ukoll li għamiltu xi mistoqsijiet lis-Sur Mizzi li ma riedx iweġbihom.  Tista’ tgħidli x’kienu dawn il-mistoqsijiet?  

IS-SUR CHARLES DEGUARA:  Kif qal l-Awditur Ġenerali il-mistoqsijiet kienu prattikament fuq il-proċess sħiħ.  

ONOR. HELENA DALLI:  Għandkom xi eżempji tal-mistoqsijiet?  

IS-SUR ANTHONY C. MIFSUD:  Jekk se nidħlu f’dan il-livell ta’ dettall se nkunu rridu …

ONOR. HELENA DALLI:  Jista’ jkollna t-transcripts?  

IS-SUR ANTHONY C. MIFSUD:  Hawnhekk se nidħlu f’diffikultà.  

ONOR. HELENA DALLI:  Għaliex?  

PROF. IAN REFALO (Konsulent Legali tal-Awditur Ġenerali):  Hemm problema għax teknikament dawk huma koperti bil-Professional Secrecy Act.  

ONOR. HELENA DALLI:  Mhux għalhekk ridna nkellmu x-xhieda aħna!  Mela x-xhieda ma nistgħux inkellmuhom u lanqas nistgħu nkunu nafu x’qalu fl-intervisti.  Mela vera kastrati!  

THE CHAIRMAN:  Ħallu lill-avukat jispjega għax allura mbagħad il-bżonn tax-xhieda joħroġ aktar.

PROF. IAN REFALO:  Anke għall-uffiċċju tal-awditur stess huwa importanti ħafna li l-proċess tat-teħid tax-xhieda, anke in vista ta’ possibbli investigazzjonijiet futuri, ikun kopert għax inkella l-pożizzjoni tiegħu ssir impossibbli.  

ONOR. HELENA DALLI:  Imma għalhekk toħroġ il-ħtieġa tax-xhieda hawnhekk.  

PROF. IAN REFALO:  Fil-fatt ikkonsultani fuq din u tajtu l-parir li jekk se jkun kostrett jikxef ix-xhieda imbagħad jiġi f’pożizzjoni li ma jagħmilx aktar transcripts imma jieħu biss notamenti.  Kif tista’ tkun ċert li xhud qed jgħidlek il-verità kollha jekk hu jkun jaf li inti se tikxef dak li se jgħidlek?  Dan apparti l-fatt li jekk inhu kif qed ninterpretaha jien - u naħseb li qed ninterpretaha korrettement – dik ix-xhieda li tittieħed hija koperta mill-Att dwar is-Sigriet Professjonali u allura trid tkun mgħoddija lilkom taħt l-istess sigriet professjonali, jiġifieri li ma tistax tkun divulged. 

ONOR. HELENA DALLI:  Nirringrazzjak għax qed tagħtina raġun għalfejn insistejna li kien hemm bżonn li ntellgħu x-xhieda hawnhekk għax inkella dan il-proċess kien se jkun farsa.  

PROF. IAN REFALO:   Jien qed nitkellem mil-lat ta’ pożizzjoni legali rigward ix-xhieda.  

THE CHAIRMAN:  Jiġifieri li qed tgħid huwa li l-awditur huwa ristrett milli jipproduċi x-xhieda li għandu r-recording tagħha minħabba l-Professional Secrecy Act.  

PROF. IAN REFALO:  Kemm billi huwa kopert bis-sigriet professjonali u anke biex wieħed jipproteġi investigazzjonijiet futuri.  

ONOR. HELENA DALLI:  Forsi għandek xi mistoqsijiet li għamiltu lil Joseph Mizzi li tista’ tgħidhomlna la Joseph Mizzi mhux qiegħed hawn?  

IS-SUR ANTHONY C. MIFSUD:  Mainly staqsejnih jekk kellux xi laqgħat man-nies tal-Enemalta u anke fuq l-emails li dehru fi-gazzetti.

ONOR. HELENA DALLI:  U ma weġibx lanqas fuq dawk?  

IS-SUR ANTHONY C. MIFSUD:  Le, fuq dawk ma weġibx.  

ONOR. AUSTIN GATT:  Però, Sur Mifsud, fir-rapport inti ma tiktibx li ma weġibx imma tgħid li qallek li ma kitibhomx hu.  

ONOR. EVARIST BARTOLO:  Mela kellmu lil Mizzi!

ONOR. AUSTIN GATT:  Mr Chairman, għidlu jirrepeti dak li għadu kemm qal.  

ONOR. EVARIST BARTOLO:  Mela kellmu lil Mizzi!  

ONOR. AUSTIN GATT:  Jien kellimtu?  Giddieb jekk qed tgħid li kellimtu.

ONOR. EVARIST BARTOLO:  Giddieb int.  Int qed tgħid li ma kitibhomx hu.  

ONOR. AUSTIN GATT:  Fir-rapport qiegħda.  Ara paġna 117.  

THE CHAIRMAN:  Ħudu paċenzja, jekk se nispiċċaw bil-cross debates lanqas l-informazzjoni tal-awditur …  

ONOR. AUSTIN GATT:  Le, imma mhux jgħidli hekk!  Jekk tħares lejn ir-rapport tara li hemm miktub li:  

“On his part Mr Mizzi declared that the email was sent on the instructions of his then employer Associated Supplies Ltd, specifically Mr Joseph Rizzo, and that he did not know to whom the email referred to.”. 

U jiġi jgħidli giddieb dan!  

ONOR. EVARIST BARTOLO:  Iva, ngħidlek giddieb għax hu kitibhom dawk.  

ONOR. AUSTIN GATT:  U mur ‘l hemm!  Mela jien qed ngħidlek jekk nemmnux jew le?  Jien qed niġbed l-attenzjoni lill-awditur għal dak li kiteb hu.  

ONOR. EVARIST BARTOLO:  Int qed tipproteġi lis-Sur Mizzi!  

ONOR. AUSTIN GATT:  Imissek tistħi!  (Interruzzjonijiet)  

ONOR. EVARIST BARTOLO:  Imissek tistħi inti.  Inti missek qiegħed faċċata twieġeb għad-domanda mhux hawnhekk. Imissek tistħi! Kissirna xi ħaġa li bnejna.  Imissek tistħi qiegħed hawnhekk tipproteġi lis-Sur Mizzi minflok nistaqsu lilu u lilek!  Inti suppost qiegħed twieġeb.

ONOR. HELENA DALLI:  Jiddefendi.

ONOR. EVARIST BARTOLO:  Mela nistaqsu lill-awditur u twieġeb int ukoll!  

ONOR. AUSTIN GATT:  M’għandi ebda dubju li qed tipprova tikkrea soundbite għall-“orizzont” għall-ġimgħa d-dieħla.  

ONOR. HELENA DALLI:  U int mhux diġà kkreajtha għan-“Nazzjon”. 

THE CHAIRMAN:  Il-cross debates bejn il-Membri ta’ dan il-Kumitat mhu se jwassal imkien.  

ONOR. EVARIST BARTOLO:  U lanqas dan il-Kumitat mhu se jwassal imkien b’dan it-teatrin.  

THE CHAIRMAN:  Dan il-Kumitat huwa ristrett minħabba r-rulings li ngħataw u d-deċiżjonijiet li ttieħdu u s’issa qed naħdmu f’dawn il-parametri.  Jekk ‘il quddiem jiriżulta, li kif qed jiġi żvelat, lanqas it-transcripts tax-xhieda l-awditur mhu permess li jagħti minħabba restrizzjonijiet legali, ċertament il-bżonn, fl-opinjoni tiegħi, li x-xhieda jinġiebu quddiem dan il-Kumitat issir iktar qawwija.  Imma mbagħad naraw x’deċiżjonijiet ikun hemm bżonn jittieħdu biex jimxi ‘l quddiem dan il-Kumitat.  Onor. Dalli għandek iktar mistoqsijiet?  

ONOR. HELENA DALLI:  Le.  

THE CHAIRMAN:  L-Onor. Evarist Bartolo.  

ONOR. EVARIST BARTOLO:  Jien nixtieq nirringrazzja lill-uffiċċju tal-awditur għax-xogħol diffiċli li kellhom jagħmlu u nesprimi l-fiduċja tagħna fix-xogħol li għamlu.  Dan nesprimuh b’mod ġenwin u mhux bħala ritwal jew bħala konvenjenza politika.  Ngħid ukoll li r-rapport ma ġiex diskuss fil-Kamra, li ġiet diskussa fil-Kamra kienet il-mozzjoni mressqa mill-oppożizzjoni li l-gvern għażel li jressaqha għad-diskussjoni wara li kien tlesta r-rapport, u għalhekk din hija l-ewwel darba li qed ikollna ċ-ċans niddiskutuh.  Jien ċert li biex l-investigazzjoni ssir kif suppost, l-uffiċċju tal-awditur kellu bżonn iktar kollaborazzjoni, kif smajna llejla stess, però kien hemm sorsi ewlenien li ma kkollaborawx f’din l-investigazzjoni.  

Kif smajna s’issa, jiena ċert li kieku l-Ministru Gatt kiteb dan ir-rapport mhux talli ma kienx joħroġ bil-konklużjoni li ħriġtu biha intom f’paġna 9, jiġifieri li l-proċess tat-tender missu twaqqaf u reġa’ ħareġ mill-ġdid -  żgur li l-fatt li wasaltu għal konklużjoni daqshekk qawwija ma kenitx xi ħaġa ta’ ftit duħħan – talli kien joħroġ rapport li fih jifraħ lill-Enemalta u lid-Dipartiment tal-Kuntratti għall-mod brillanti ta’ kif ingħata dan il-kuntratt.  (Interruzzjonijiet)  Daqs kemm smajna!  Jekk qed indejqek itlaq!  (Interruzzjonijiet) Issa ivvutaw biex il-mistoqsijiet tiktbuhomlna intom u nistaqsuhom aħna hawnhekk!  Għandkom erba’ voti u tistgħu tagħmlu hekk.  (Interruzzjonijiet)  M’għandix dubju li tagħmluha!  Kangaroo committee ġie dan il-Kumitat!  

ONOR. AUSTIN GATT:  Però dejjem kastrat!

ONOR. EVARIST BARTOLO:  Imma inti dejjem il-kastratur!  Sur Mifsud, bilfors li wasaltu għal dik il-konklużjoni fuq xi ħaġa qawwija għax intom m’għedtux li ma kienx hemm evidenza ta’ xejn imma li xtaqtu tistabbilixxu l-fatti bbażati esklussivament fuq evidenza soda.  Fit-tliet laqgħat li kien hemm mas-Sur Joe Mizzi xi ppruvajtu ssiru tafu?  Qed nirriferi għall-aħħar paragrafu li hemm f’paġna 8 u rrid ngħid li naqbel kompletament li l-evidenza li ġbartu intom ma tiġix żvelata għax inkella nkissru kull idea ta’ kunfidenzjalità għax jista’ jkun hemm persuni li jkunu kkollaboraw magħkom li lanqas ikunu ssemmew fir-rapport imbagħad f’daqqa waħda jiġu żvelati u allura dak ikun sinjal -  minkejja li aħna pajjiż li suppost se nibdew nemmnu fil-whistle blower act – li juri li min jikkollabora jkollu problemi.  

Sur Mifsud, meta ġew l-uffiċjali tal-BWSC, Soren Barkholt u Martin Kok Jensen - l-emails tas-Sur Joe Mizzi kienu jkunu ndirizzati lil dan ta’ l-aħħar u kienu jkunu huma bejniethom qed jiftehmu kif isir kuntatt mal-uffiċjali tal-Enemalta biex jistabbilixxu u jbiddlu l-laqgħat ħalli l-BWSC dejjem tiltaqa’ fl-aħħar u s-Sur Mizzi kien jgħidilhom li se jżommhom infurmati x’jiġri f’dawk il-laqgħat - ġabu xi dokumentazzjoni magħhom biex iwieġbu għad-domandi tagħkom?  Ġew ippreparati b’xi tagħrif biex iwieġbu?  Staqsejtuhom għal min kienu qegħdin jirriferu, per eżempju, meta s-Sur Mizzi kiteb lil Kok Jensen u qallu biex jibgħatlu tagħrif mhux bil-letterhead tal-BWSC ħalli tkun anonoma ħalli jmur biha għand top person in the political hierarchy biex jinfluwenzah fl-indirizz u fil-proċess ta’ din it-tender?  Kellkom xi tweġiba għaliha?  

ONOR. AUSTIN GATT:  Mr Chairman, point of order.  Qed isiru riferenzi għal emails li mhumiex fir-rapport.  M’hemm l-ebda mod kif nistgħu niċċekkjaw fil-verità jekk jeżistux dawn l-emails.  Jien ma rajthomx.  

THE CHAIRMAN:  Jekk ma jeżistux jew l-awditur ma rahomx, jgħidilna imma l-mistoqsija trid issir.   Issa mhux se nżidu fil-proċedura li nagħmlu restrizzjonijiet anke fuq il-mistoqsijiet!  

ONOR. AUSTIN GATT:  Jiġifieri inti qed tagħtini permess li nibda nivvinta emails li mhumiex fir-rapport?  

THE CHAIRMAN:  Saret mistoqsija b’riferenza għal emails.  Jekk l-awditur ma rahomx, jgħidilna.  

ONOR. EVARIST BARTOLO:  Mr Chairman, jiena naf li l-awditur rahom dawn l-emails għax jien għamiltlu file u għaddejthomlu għax jiena kkollaborajt mal-awditur mhux bħalma għamel ħaddieħor li mar jitkessaħ quddiem l-awditur.  

ONOR. AUSTIN GATT:  Mr Chairman, il-punt tiegħi huwa li dawn mhumiex fir-rapport u allura jien ma nistax inkun naf bihom.  

THE CHAIRMAN:  Issa jirrispondi l-awditur.  

IS-SUR CHARLES DEGUARA:  Fil-fatt nixtieq nippreċiża li dan il-meeting ġie mitlub min-naħa ta’ Kok Jensen f’ġurnata li kienet is-Sibt u l-Awditur Ġenerali ġentilment ikkonċeda u aċċetta li niltaqgħu magħhom it-Tnejn fid-9:30 a.m.  Fil-fatt iltqajna magħhom u nikkonferma li ma tawna l-ebda informazzjoni.  Fil-fatt tlabnihom jekk għadnhomx xi dokumenti u assolutament ma ġabu xejn magħhom.  

ONOR. EVARIST BARTOLO:  Mr Chairman, jien qed nagħmel dawn id-domandi għax iktar tard wara nofsinhar s-Sur Barkholt, li issa qed igawdi l-pensjoni għax f’Marzu rtira minn mal-BWSC, …  (Interruzzjonijiet) M’għandu x’jaqsam xejn. Is-Sur Barkholt u s-Sur Kok Jensen meta ġew u wrejnihom emails li jsemmuhom ċar u tond u li huma ġew copied ...  Qed insemmi dawn għax għaddejna kopji tagħhom lilkom għax kieku ma nsemmihomx.  Kieku naf li m’għaddewx kieku kien ikun irrilevanti għal dan ir-rapport imma mhumiex irrilevanti għax ix-xogħol kollu ta’ x’sar fl-2009 inħadem fis-sena 2005 meta kienu qed jinkitbu dawk l-emails.  Jien kont urejt lis-Sur Kok Jensen l-emails miktuba minnu u staqsejtu x’jirrispondi dwarhom.  Jien għedtlu li dawk kienu jitkellmu ċar fuq li huma qed jifirħu lis-Sur Mizzi għall-kuntatti talli qed jaħdem “in fifth gear” u jgħidlu prosit tal-intelligence network li għandu, u s-Sur Kok Jensen wieġeb, bil-wiċċ fabbli tiegħu, that they were not aware of those emails.  Issa jien qed nistaqsikom jekk kellkomx l-istess esperjenza li kellna aħna.  

IS-SUR CHARLES DEGUARA:  Iva, fil-fatt bejn wieħed u ieħor d-diskors hekk kien; f’ħin minnhom aċċetta l-fatt li huwa normali li jkun hawn xi aġent f’Malta li jagħmel ċertu xogħol però meta mbagħad ippressajnih fuq dawk l-emails f’daqqa waħda qisu waqaf u ma kkummenta xejn iżjed.  

IS-SUR MANTOINE D’AMBROGIO ARACI:  Mr Chairman, jekk forsi nista’ nżid punt nixtieq ngħid li l-perċezzjoni li ħadna aħna li konna preżenti kienet li s-Sur Mizzi kien jiftaħar li kellu iktar prowess fejn jidħlu kuntatti milli fil-parti teknika. Din ħarġet ukoll f’okkażjonijiet oħra mas-Sur Mizzi fejn hu stess iddikjara li t-tibdil li kien sar fil-legislation tal-2008 dwar l-emission limits hu sempliċiment kien għaddihom lill-BWSC u ma kienx aware tal-kritikalità tal-impatt li kien se jkollu dan it-tibdil fuq it-tendering process, jiġifieri li ovvjament kienu se jidħlu d-diesel engines.  

ONOR. HELENA DALLI:  Jiġifieri l-impressjoni li ħadt inti tas-Sur Mizzi kienet li it’s not what you know but who you know; s’hemmhekk kienet il-prowess tiegħu.  

IS-SUR MANTOINE D’AMBROGIO ARACI:  Min-naħa teknika ma ppressjonax.  Issa jien qed nitkellem min-naħa tal-emails.  Aħna l-emails rajnihom u fihom hemm certain exchanges li ....  At other points in time, meta sikkajnih, he talked about him being bluffing as well u anke l-boss tiegħu at one point in time semma li he was a bluffer u għalhekk imbagħad jinqala’ l-argument li ma ssibx provi konkreti f’idejk.  Ċert li tapprezzaw li l-audit office m’għandux l-għodda neċessarja biex ifittex korruzzjoni per se; inti għandek persuna quddiemek u tagħmlilha d-domandi taħt ġurament, that’s all you can do basically u dak huwa l-mandat li tagħtina l-Kostituzzjoni.  

THE CHAIRMAN:  L-Onor. Bartolo.  

ONOR. EVARIST BARTOLO:  Fl-emails li kellkom kien hemm dettalji estensivi mhux biss dwar x’tip ta’ engines kienu qed jimbuttaw il-BWSC biex joħorġu tenders dwarhom, imma kmieni meta l-Enemalta kienet għadha se tmur għal short transition plant ta’ 36 MW, f’Mejju 2005 il-BWSC kienu diġà qed iressqu, nerġa’ ngħid fuq dokument anonimu miktub minnhom imma mingħajr il-letterhead tal-BWSC, biex it-tender tkun għal 100MW.  Dan iktar minn sena qabel ma l-Enemalta ħarġet it-tender għal 100MW.  Il-fatt li sena u nofs wara, fost il-bidliet li kien hemm tal-Enemalta għat-tender il-ġdida kien hemm dik li minn 36MW telgħet għal 100MW, kif tal-BWSC, permezz ta’ Mizzi, kienu qegħdin jagħmlu lobbying f’Mejju, ma naħsibx li jagħtik x’taħseb li l-kuntatti tiegħu kienu biss bluff.  Ma naħsibx li he bluffed meta rnexxilu jbiddel id-dati ta’ meta jiltaqgħu mal-BWSC, irnexxielha tinbidel l-ispecification li minn 36MW telgħet għal 100MW, u rnexxielha eventwalment tinbidel il-liġi biex id-diesel engines ikunu jistgħu jaħdmu.  Ma naħsibx li b’dan kollu nistgħu ngħidu that he was bluffing!

THE CHAIRMAN:  Sur Mifsud, tikkonferma li dawn id-dokumenti rajthom kollha?  

IS-SUR ANTHONY C. MIFSUD:  Iva, dawn id-dokumenti ġew mogħtija lilna.  

THE CHAIRMAN:  Importanti tgħidilna x’kien il-ġudizzju tiegħek meta rajt din l-evidenza u r-reazzjoni għall-mistoqsijiet li għamilt.  

IS-SUR ANTHONY C. MIFSUD:  Nixtieq li mmorru lura għat-terms of reference li tana dan il-Kumitat.  Dan il-Kumitat kien qalilna biex neżaminaw il-mod ta’ kif ħarġet it-tender u mhux kif żviluppat, allura f’dik l-area ta’ bdil minn 36MW għal 100MW ma qgħadniex nidħlu imma mxejna fuq it-tender kif ħarġet.  

THE CHAIRMAN:  Iktar mistoqsijiet?  L-Onor. Evarist Bartolo.

ONOR. EVARIST BARTOLO:  Sur Mifsud, jien xtaqt inkun naf it-tip ta’ mistoqsijiet li staqsejtu lis-Sur Mizzi.  B’mod iżjed konkret, xi xtaqtu ssiru tafu?  X’tip ta’ informazzjoni ppruvajtu toħorġu minn għandu?  Qed ngħid dan għax hawnhekk ingħatat l-impressjoni li dan kien a small player in the whole game.  

IS-SUR CHARLES DEGUARA:  Jien naħseb li l-fatt li huwa kien l-uniku bniedem li bgħattna għalih tliet darbiet jindika kemm aħna ħassejna li kien importanti, għax fil-fatt għal ħadd iżjed ma bgħattna tliet darbiet.  Fi tliet seduti twal ħafna għamilnilu ħafna mistoqsijiet u jekk tixtieq iżjed informazzjoni forsi nkunu nistgħu nindagaw ftit u nġibulek lista sħiħa ta’ mistoqsijiet għax bl-amment ma nistax niftakar tliet sessions sħaħ.

ONOR. EVARIST BARTOLO:  Almenu l-mistoqsijiet nistgħu narawhom?

THE CHAIRMAN: Dr. Refalo, id-disclosure tal-mistoqsijiet li għamel l-awditur taħseb li jippreġudika ….?  

PROF. IAN REFALO:  Jien naħseb li m’hemm xejn ħażin f’li l-awditur jagħmel kummenti fuq il-mistoqsijiet u fuq ix-xhieda in ġenerali, imma li mbagħad ikun speċifiku u jgħid “dawn huma l-mistoqsijiet li staqsejnih” tibda tiġi …  Jew se tiżvela jew mhux se tiżvela.

ONOR. EVARIST BARTOLO:  Jiena korrett ngħid li kien akkumpanjat minn avukat li sa ftit qabel kien l-avukat tal-Enemalta?

IS-SUR ANTHONY C. MIFSUD:  Iva, korrett  

ONOR. EVARIST BARTOLO:  Jidhrilkom li dan huwa tajjeb?  Issa qegħdin nitkellmu fuq good governance.  Huwa tajjeb li xi ħadd li għandu rwol daqshekk importanti jiġi hemm ġew u ma nafux jekk l-avukat huwiex tal-BWSC, jekk hux tal-Enemalta, jekk  hux ta’ persuna ….  

IS-SUR ANTHONY C. MIFSUD:  L-informazzjoni li għandna hi li meta dak l-avukat kien qed jidher mas-Sur Mizzi kien spiċċa minn avukat tal-Enemalta.

ONOR. HELENA DALLI:  Sur Mifsud, rajt għalfejn ma nħarġitx tender ġdida meta nbidlu l-ispecifications u nbidlet ukoll il-liġi ambjentali tant li l-logħba nbidlet kompletament?

IS-SUR ANTHONY C. MIFSUD:  Aħna għedna fir-rapport li kien ikun aħjar kieku t-tender ħarġet mill-ġdid.  Ma nistgħux ngħidu iktar minn hekk.  

ONOR. HELENA DALLI:  Jiġifieri hemmhekk inti ovvjament qed tara wrong doing  la għedt li kellha toħroġ tender mill-ġdid.  It was a different ball game altogether meta nbidlet il-liġi, inbidlu l-ispecifications  u  baqgħu bl-istess tender.    

THE CHAIRMAN:  Il-Ministru Gatt.

ONOR. AUSTIN GATT:   Ħalli nibqgħu fuq is-Sur Mizzi.  Ejjew ninsew ftit id-duħħan u l-perċezzjonijiet għaliex l-agħar ħaġa biex verament insiru kangaroo court hija li nippruvaw ninnegaw lilna nfusna dak li għedt int, Sur Mifsud.  Is-Sur Mizzi u ma nafx x’jisimhom tal-BWSC, għall-grazzja tal-argument jien nista’ nikkonċendihom l-akbar korrotturi fid-dinja, però inti bl-evidenza tiegħek issa għadek kemm għedt li ma sibtx evidenza li ġew korrotti l-25 persuna li ffirmaw f’għaxar stadji differenti biex tirbaħ il-BWSC.  Issa jien la noqgħod fuq il-perċezzjoni u lanqas noqgħod fuq id-duħħan imma noqgħod fuq il-kelma tal-Awditur Ġenerali li ma sabx evidenza.  Però ejjew naraw kemm hu korrottur is-Sur Mizzi.  Taqbel miegħi, Sur Mifsud, li din il-famuża email, l-ismoking gun, inkitbet fl-10 ta’ Mejju, 2005?  Fil-fatt din tgħidha inti stess f’xi paġna tar-rapport.  Intom fir-rapport tagħkom tgħidu wkoll li r-request for information (RFI), ħareġ fis-26 ta’ Novembru, 2006 u allura din il-famuża email inkitbet sena u nofs qabel biss ma’ ħareġ l-RFI u erba’ snin qabel l-award għax l-award sar f’April 2009.  Naqblu, jew lanqas fuq hekk ma naqblu?  Mela naqblu wkoll.  Naqblu li dan is-Sur Mizzi li intom qegħdin tgħidu li l-perċezzjoni tagħkom hi li ried jikkorrompi lil kulħadd, il-Partit Laburista qalilkom …

IS-SUR ANTHONY C. MIFSUD:  M’għedniex hekk, Mr Chairman.

ONOR. AUSTIN GATT:   Eh le? Ma riedx jikkorrompi lil kulħadd!?  Mela ħadt impressjoni ħażina jien, skużani, nirtiraha.  Għedtu però żgur li l-Partit Laburista qalilkom li l-interpretazzjoni tiegħu tal-email hi li s-Sur Mizzi – ħalli ngħidha preċiż -  u nikkwota minn paġna 117:

“The NAO attempted to corroborate the Opposition’s allegations that Mr Mizzi had approached members in the political class to garner favour for his principals.”.

Imbagħad tgħidu li għamiltuh on oath, imbagħad tgħidu li għamiltu konfront, imbagħad tiġu għall-insider information.  F’paġna 118 tal-istess rapport imbagħad qegħdin issegwu x’kienet tgħid dik l-email u tgħidu li l-allegazzjoni tal-oppożizzjoni kienet li dan kellu kuntatt ma’ inġinier fl-Enemalta u dan intom ippruvajtu ssegwuh.  L-inġinier mal-Enemalta ċaħad kategorikament din l-allegazzjoni - qiegħda f’paġna 118 - u għedtu li intom ma sibtux evidenza biex tikkorroboraw dak li qalet l-oppożizzjoni, jiġifieri li hu kellu kuntatt ma’ inġinier tal-Enemalta u kellu insider information.  Naqblu.  F’paġna 119 qed tgħidu li l-oppożizzjoni qaltilkom li kellu kuntatt ma’ xi ħadd fid-Dipartiment tal-Kuntratti.  Intom din ġustament segwejtuha, għamiltu d-dover tagħkom, però again dan ċaħad, u fir-rapport tikkonkludu hekk:

“In view of this evidence, the NAO could not pursue the matter any further.”.

Mela insider information mal-Enemalta ma rriżultalkomx, mad-Dipartiment tal-Kuntratti ma rriżultalkomx u għalaqtu ż-żewġ każijiet.  Tajjeb ukoll li forsi nfakkarkom li fuq dik l-email intom tgħidu ħaġa oħra.  Fil-fatt intom tgħidu li dik l-email inkitbet qabel ma beda l-proċess tat-tender u ma sibtu ebda email simili waqt il-proċess tat-tender.  Dan tgħiduh fir-rapport u jekk insejtu nista’ nikkwotalkom minn paġna 119 fejn qed jingħad hekk:

“However all available emails …”,

- jiġifieri mhux din biss.  Jien ukoll staqsejt x’inhuma dawn l-available emails għax fir-rapport tissemma waħda biss u issa qed naħseb li dawn huma l-emails li takom l-Onor. Evarist Bartolo.  

IS-SUR CHARLES DEGUARA:  U kienu fil-gazzetti.

ONOR. AUSTIN GATT:  Jien ma naqrax gazzetti u allura ma nkunx naf.  Imbagħad tkomplu tgħidu:  

“... were made prior to the tendering process under investigation.  No evidence of similar correspondence after the commencement of the process is available.”.  

Mela s’issa stabbilixxejna li l-email saret sena u nofs qabel ma beda l-proċess, ma kienx hemm emails, inkluż dawk li takom l-Onor. Bartolo, waqt il-proċess, ma kkorroborajtux dak li allegat l-oppożizzjoni li kien hemm insider information mill-Enemalta u ma kkorroborajtux insider information mid-Dipartiment tal-Kuntratti.  Mela allura x’ikkorroborajtu?  Li kien hemm kuntatt bejn Joseph Mizzi u xi politiku?  Ħalli mela nagħmlilkom domanda direttissima. Irriżultalkom li kien hemm xi laqgħa bejn is-Sur Mizzi u xi politiku – ħa nirrestrinġiha – tan-naħa tal-gvern, ibda mill-Prim Ministru, il-ministri kollha u d-deputati fil-back bench?  Anzi teqafx biss fuq is-Sur Mizzi imma kompli fuq kulħadd tal-BWSC, xi Tizju jew Sempronju.  Irriżultalkom li xi ħadd fil-gvern iddiskuta dan it-tender xi darba ma’ xi ħadd li kien interessat fiha?  Irriżultalkom jew le?  (Interruzzjonijiet)

IS-SUR CHARLES DEGUARA:  Abbażi tal-evidenza u x-xhieda li ngħatajna ma rriżultax.

ONOR. AUSTIN GATT:  Mela ħalli issa naraw ftit min kien dan is-Sur Joseph Mizzi għax għandna ħafna impressjonijiet dwar min kien u min ma kienx.  Jirriżultalkom li s-Sur Joseph Mizzi kien impjegat tal-Enemalta li però kien telaq bejn wieħed u ieħor fl-1991/1992, jiġifieri 20 sena qabel ma ġraw dawn l-affarijiet kollha?  Iva, jirriżultalkom.  Jirriżultalkom – għax lili jirriżultali – li s-Sur Joseph Mizzi kien għamel proċediment – ma nafx jekk hux legali jew amministrattiv – kontra dan il-gvern għax allega li nqabeż fi promotion?  Ma jirriżultax.  Jekk ikolli evidenza li ma tajthielkomx nagħtihielkom.  Naħseb naqblu li s-Sur Joseph Mizzi ma kienx xi inġinier fl-Enemalta imma kien draughtsman fid-drawing office.  Issa jien naraha stramba kif titkellmu fuq l-aġent tal-BWSC, però ma titkellmux fuq l-aġenti ta’ MAN u ta’ Bateman.  Kulma hemm huwa f’paġna 17 fejn hemm riferenza għal-local representative of Bateman.  Intom hawnhekk tgħidu li tkellimtu ma’ Bateman, però tkellimtu mal-aġenti tagħhom ukoll?  

IS-SUR ANTHONY C. MIFSUD:  Kienu talbu laqgħa magħna, ġew fis-17 ta’ Awwissu u kellhom magħhom il-legal advisor tagħhom.  

ONOR. AUSTIN GATT: Jien ma jinteressanix min hu u lanqas jekk kellux kuntratti oħrajn ma’ xi ħaddieħor.  Intom f’paġna 17 tgħidu li d-Department of Contracts at one point kien avvża b’xi riżultat lir-rappreżentant ta’ Bateman.  Tafu min kien l-aġent ta’ Bateman?  

IS-SUR ANTHONY C. MIFSUD:  Le.

ONOR. AUSTIN GATT:  Ma kienx jinteressakom tkunu tafu, imma jien naf li l-aġenti t-tnejn huma ex inġiniera tal-Enemalta.  Jirriżultalkom dan jew le?  Ma tantx tidher li qed jirriżultalek.  

IS-SUR ANTHONY C. MIFSUD:  Safejn nafu aħna l-aġenti ta’ MAN huma Gasan u l-aġenti ta’ Bateman huma Fenech Group.  

ONOR. AUSTIN GATT:  Mela tafu.  

IS-SUR ANTHONY C. MIFSUD:  Imma ma nafx l-impjegati tagħhom min huma.  

ONOR. AUSTIN GATT:  Ma tafx li dawn kellhom żewġ inġiniera kull wieħed li kienu qegħdin imexxuhom.  Jista’ jkun li ma tafx u mhux importanti; m’iniex qed ngħid dan bi kritika, assolutament li le.  Però tafu żgur, għax tirriferu għalih, li fl-2005 meta nkitbet din l-email is-Sur Mizzi kien impjegat ta’ Associated Supplies Ltd. (ASL) li s-CEO tagħha huwa s-Sur Joseph Rizzo.  U fil-fatt is-Sur Mizzi jgħid li l-email ma kitibhiex hu imma kitibha fuq instructions tas-Sur Rizzo, issa nemmnu jew ma nemmnux hija ħaġa oħra.  Irriżultalek jekk waqt li s-Sur Mizzi kien impjegat tal-Enemalta qabel l-1991 kienx diġà jagħmel xogħol għall-ASL?  

IS-SUR ANTHONY C. MIFSUD:  Ma jirriżultalniex.

ONOR. AUSTIN GATT:  Jekk ma staqsejtux id-domanda aħjar tgħidli li ma staqsejtux id-domanda, għax ma jirriżultalkomx jimplika affarijiet oħra.  

IS-SUR ANTHONY C. MIFSUD:  Ma staqsejniex.

ONOR. AUSTIN GATT:  Naħseb li almenu tafu li l-ASL mhix xi kumpanija ġdida fit-tenders tal-Enemalta, kienet  tirbaħ tenders regolarment fl-Enemalta, jiġifieri mhux l-ewwel darba u lanqas kienet l-aħħar darba.  Jirriżultalkom dan?
IS-SUR ANTHONY C. MIFSUD:   L-impressjoni li għandi hi li għal 20 sena l-ASL kienu jieħdu l-parti l-kbira tat-tenders.   

ONOR. AUSTIN GATT:  Ma tafux kumbinazzjoni kif is-Sur Mizzi ġie mpjegat mill-ASL meta telaq minn mal-Enemalta?  Tafu jekk kienx hemm xi call for applications jew jekk kienx jaf diġà lis-Sur Rizzo meta daħal?

IS-SUR ANTHONY C. MIFSUD:   Mr Chairman, dawn l-affarijiet huma outside our terms or reference.

ONOR. AUSTIN GATT:  Ma jimpurtax. Mela għedna li dak il-ħin kien impjegat u li s-Sur Rizzo kien imexxi hu l-kumpanija.  Hawnhekk intom tgħidu li kkonfrontajtuhom u se naqra testwalment minn paġna 117: 

“On his part Mr Mizzi declared that the email was sent on the instructions of his then employer Associated Supplies Ltd, specifically Mr Joseph Rizzo, and that he did not know to whom the email referred to.  During a meeting held at the NAO Messrs Mizzi and Rizzo were confronted on the matter.”.  

- għamilt sew ħafna li kkonfrontajthom - 

“Mr Mizzi maintained his original stand on the issue.  On his part Mr Rizzo said that Mr Mizzi is a “bluffer”.  Neither provided any evidence as to the intended “higher source.”. 

Però mbagħad inti għedtli li f’din il-fażi Mizzi kien impjegat ta’ Rizzo.  Allura mhux ovvju li indipendentement minn min kiteb l-email u minn kif kienu se jiġru l-affarijiet, il-gwadann kien se jkun ta’ Rizzo, jekk wieħed impjegat tal-ieħor?  Jiġifieri f’dik il-fażi fejn Mizzi għadu ma rriżenjax imma huwa biss impjegat, din l-email kieku waslet għal dak li l-oppożizzjoni tgħid li suppost waslet, il-gwadann kien jieħdu l-employer mhux hu.   

IS-SUR ANTHONY C. MIFSUD:  Mr Chairman, din hija outside the terms of reference.

ONOR. AUSTIN GATT:   Jien ma nistax nifhem kif din hija outside the terms of reference għax l-email tirriferi għaliha inti stess.  Inti qed tgħid li nkitbet din l-email u qbilna li dan kien impjegat ta’ Rizzo u allura l-preżunt gwadann li kellu toħroġ minnha, naħseb hija ovvja, jiġifieri mhijiex kwestjoni ta’ ...

IS-SUR ANTHONY C. MIFSUD:  Imma inti taf ukoll li r-relazzjonijiet bejn is-Sur Mizzi u s-Sur Rizzo  kienu bdew jeħżienu.  

ONOR. AUSTIN GATT:  Dik għad irrid niġi għaliha.  Meta nkitbet l-email f’Mejju 2005 Mizzi jgħid li Rizzo ġiegħlu jiktibha u Rizzo jgħid li Mizzi huwa bluffer.  Indipendentement minn dan kollu, l-email saret u m’iniex qed nikkontesta jekk saritx.  Imma anke jekk kitibha Mizzi, l-intenzjoni kienet li Rizzo jaqla’ il-flus mhux Mizzi għax kien impjegat tiegħu.  Naħseb loġika din.

IS-SUR CHARLES DEGUARA:  Il-punt tal-Awditur Ġenerali huwa li aħna ngħatajna mandat biex ninvestigaw din it-tender u jekk kien hemm xi ħaġa ħażina fil-proċess, għamilhiex “X”, ”Y” jew “Z”, għalina tibqa’ ħażina.  Lilna li kien jinteressana kien jekk il-proċess sarx tajjeb jew le; għamilhiex Peppi jew Ġanni ma jinteressaniex.

ONOR. AUSTIN GATT:  Naqbel miegħek u lanqas qed nistaqsik min għamilha, jekk hux Peppi jew Ġanni.  Taqbel mal-fatt li l-intenzjoni ta’ dik l-email – indipendentement minm min kitibha – kienet li fl-aħħar mill-aħħar il-gwadann kienet se tieħdu l-ASL mhux Mizzi għax Mizzi kien impjegat?  Dan biss qed nistaqsik.    

IS-SUR ANTHONY C. MIFSUD:  Jista’ ikun li Mizzi kien on commission basis ukoll.  

ONOR. AUSTIN GATT:  Imma allura Rizzo kien se jiggwadanja wkoll.  La ma nistax nistaqsik ovvjament x’domandi staqsejt lir-Rizzo, għax anke jien ikolli ċerta kurżità fuq Rizzo – dik forsi narawha iktar ‘il quddiem – ....  Jien naħseb li għandkom informazzjoni li Mizzi imbagħad irriżenja minn ma’ Rizzo. 

IS-SUR ANTHONY C. MIFSUD:  Ġie boarded out għax ma kienx jiflaħ.

ONOR. AUSTIN GATT:  Fil-fatt kont se nistaqsik jekk tafx id-data bejn wieħed u ieħor.

IS-SUR ANTHONY C. MIFSUD:  Rigward id-data trid tagħtina ċans infittxu fil-karti.

ONOR. AUSTIN GATT:  Kollox sew, imma mingħajr ma noqogħdu niżvelaw għaliex u kif, ngħidu li kellu problema serja ta’ saħħa u kellu jitlaq.  Hux hekk?  (Interruzzjonijiet) Ma naħsibx li għandek għalfejn tidħak.  Jew issa qed nimmaġinaw li fl-2005 kien qed jippjana li jkollu attakk f’qalbu?  X’affarijiet dawn!  Nidħku wkoll issa!  (Interruzzjonijiet)  Ridtuh imut, jiġifieri ma ridtuhx jirkupra!  Tajba wkoll!  Waħda aħjar mill-oħra!  (Interruzzjonijiet)  Taqtax qalbek, forsi jasal.  Aħna l-pożizzjoni tagħna hi li l-ewwel nistaqsu lill-awditur imbagħad naraw.  (Interruzzjonijiet)  Mr Chairman, jekk jerġa’ juża l-kelma “giddieb” fil-konfront tiegħi, se nitolbok tagħti ruling.  

L-oppożizzjoni għamlet akkuża ċarissima kif hemm irrappurtat f’paġna 117 tar-rapport fejn jintqal hekk:

“The NAO attempted to corroborate the Opposition’s allegations that Mr Mizzi had approached members in the political class to garner favour for his principals.”.

Min deherilkom li hi l-political class?   

IS-SUR ANTHONY C. MIFSUD:   Xi ħadd politiku further up in the political hierarchy.  Jiġifieri huwa xi ħadd politiku imma ma nistax nidentifika lil min kellu f’moħħu.  

ONOR. AUSTIN GATT:  Imma you attempted to corroborate.  Ħalli nibdew minn hawnhekk.  Jiena nkluż fil-political class?

IS-SUR ANTHONY C. MIFSUD:  Iva, mela le.

ONOR. AUSTIN GATT:  Mela jiena nkluż.  Dak iż-żmien jien kont il-ministru responsabbli minn dan il-qasam u tlabtek – kif wara kollox ktibt inti korrettement – biex nixhed quddiemek u  għedtlek li jiena la ltqajt mas-Sur Mizzi u lanqas ma’ ħadd għax il-prinċipju tiegħi huwa li assolutament ma niltaqa’ ma’ ħadd li jkollu x’jaqsam ma’ xi tender.  Imma hemm ukoll il-Prim Ministru u  l-ministri  oħrajn.  Kellek xi suspett f’xi ħadd?  Ippruvajt tapprofondixxi ma’ din il-political class?  

IS-SUR ANTHONY C. MIFSUD:  Kif għedna fir-rapport, aħna ma nistgħu nindikaw lil ħadd.  

ONOR. AUSTIN GATT:  Imma ppruvajt tapprofondixxi billi forsi tibgħat għall-ministri biex tistaqsihom jekk iltaqgħux mas-Sur Mizzi?  

IS-SUR ANTHONY C. MIFSUD:  Aħna ppruvajna nġibu din l-informazzjoni mingħand is-Sur Mizzi u mingħand is-Sur Rizzo, però ma waslitilniex.

ONOR. AUSTIN GATT:  Jekk ngħidlek li l-Prim Ministru, il-Ministri kollha u l-Membri Parlamentari kollha tan-naħa tal-Gvern huma lesti jieħdu ġurament li huma qatt ma ltaqgħu mas-Sur Mizzi, eċċ., jgħinek f’din l-investigazzjoni?

IS-SUR ANTHONY C. MIFSUD:  Jekk il-Kabinett irid joffri  ...

ONOR. AUSTIN GATT:  Il-Membri Parlamentari wkoll mhux il-Kabinett biss.

IS-SUR ANTHONY C. MIFSUD: Ir-rapport tagħna sar bl-ikbar responsabbiltà ...

ONOR. AUSTIN GATT:  M’għandi l-ebda dubju.

IS-SUR ANTHONY C. MIFSUD:  ... u qgħadna attenti li nkunu korretti kemm jista’ jkun.  Kien hemm min, bħalma għamilt inti stess, li qabad u ġie minn rajh biex jagħtina x-xhieda tiegħu.  

ONOR.A USTIN GATT:  Però huwa ftit unfair li għax ħaddieħor ma ġiex biex jagħti x-xhieda jeħel hu.  Per eżempju, l-Onor. Mangion ma ġiex, allura se jeħel hu?  X’għandu x’jaqsam!?   

THE CHAIRMAN:  Naħseb għall-preċiżjoni forsi l-awditur ma setax jidentifika ….

ONOR. AUSTIN GATT:  Issa ħalli nkunu ċari.  Mela għandna kliemek stess, Sur Awditur, fejn qed tgħid hekk:

“The NAO attempted to corroborate the Opposition’s allegations that Mr Mizzi had approached members in the political class …”. 

But he wrote differently.  He wrote “we need to tap another source higher in the political hierarchy”.   Bil-Malti ngħidu “għandna bżonn inkellmu lil xi ħadd iktar ‘il fuq”.  Imbagħad is-sentenza ta’ wara tgħid “the Opposition’s allegations that Mr Mizzi had approached members in the political class to garner favour for his principals”, which is absolutely different from the email.  L-allegazzjoni tal-oppożizzjoni hawnhekk hi li s-Sur Mizzi iltaqa’ ma’ xi ħadd politiku biex iġib favur, biex jieħu pjaċir.  U hawnhekk se nagħmel enfasi għax hawn qiegħed l-iżmakk:  Għaliex l-oppożizzjoni tagħmel l-allegazzjoni li Mizzi ltaqa’ ma’ xi ħadd in the political class?  Jiġifieri kull min hu in the political class, Alla jbierek, jeħel biha.  Mela allura jien qed ngħidlek li kull wieħed minna lest li jieħu affidavit li qatt ma ltaqa’ ma’ Mizzi, li qatt ma ltaqa’ mal-BWSC, li ma kellu x’jaqsam xejn ma’ din it-tender u li qatt ma ġie avviċinat fuq din it-tender.  L-allegazzjoni hija speċifika u għalhekk nerġa’ nistaqsik:  Meta l-oppożizzjoni għamlet din l-allegazzjoni - ovvju li kienet qed tirriferi għall-Membri tan-naħa tal-Gvern għax ma naħsibx li kienet qed tgħid għaliha nnifisha - fil-kuntest ta’ tender għal min riedet tgħid?  Tista’ tgħidli li huwa ovvju, però għal min fhimtha li qed tgħid?  

IS-SUR ANTHONY C. MIFSUD:  Għal ħadd partikolari għax b’“political class” ma nifhmux biss il-Ministri  u Membri Parlamentari.

ONOR. AUSTIN GATT:  Mela min?  

IS-SUR ANTHONY C. MIFSUD:  Partiti eċċ.  

ONOR. HELENA DALLI:  Qed nifhmu għalfejn ma triduhx lis-Sur Mizzi jixhed għax kieku malajr kien jgħidilna għal min kien qed jirriferi! 

ONOR. AUSTIN GATT:  Sur Awditur, jiddispjaċini, imma hawnhekk qed nitkellmu fil-kuntest ta’ tender.  (Interruzzjonijiet)  Mr Chairman, m’iniex qed nitkellem fuq l-email tas-Sur Mizzi u titfgħux l-affarijiet fuq is-Sur Mizzi.  Is-Sur Mifsud, fir-rapport tiegħu, kiteb li l-oppożizzjoni allegat li kien hemm laqgħat bejn is-Sur Mizzi u xi ħadd in the political class biex is-Sur Mizzi jieħu pjaċir.  Din mhijiex allegazzjoni tas-Sur Mizzi imma hija allegazzjoni tal-oppożizzjoni.  Jien qed ngħid li l-unika definizzjoni raġjonevoli ta “political class” f’dak il-kuntest hija Membru tal-Gvern.  Ma setax kien tesserat tal-Partit Nazzjonalista, għax kien tender u qed ngħidu “political class”.  Dato concesso, ma fhimthiex hekk. Jien nerġa’ nagħmillek l-offerta li in vista ta’ din l-allegazzjoni li ma ġietx b’xi mod approfondita - qed nagħmilha for information - il-Prim Ministru, il-Ministri u l-Membri Parlamentari tan-naħa tal-gvern kollha lesti jieħdu affidavit li huma la qatt iltaqgħu mas-Sur Mizzi, la qatt iltaqgħu ma’ xi ħadd mill-BWSC u lanqas qatt iltaqgħu ma’ xi ħadd … (Interruzzjonijiet)  

ONOR. HELENA DALLI:  Bħal Terinu din!

ONOR. AUSTIN GATT:  Mr Chairman, qed nirriskjaw serjament li ma nkomplux.  (Interruzzjonijiet)  Mr Chairman, qed nitolbok formalment li tagħti ruling li l-kelma “qed issir bħal Terinu”  - li nafu x’inhi l-implikazzjoni - hija out of order u trid tiġi irtirata.  

THE CHAIRMAN:  F’dan il-Kumitat tiġi osservata l-prassi li nosservaw fil-Kamra, jiġifieri li ma nużawx kliem dispreġġattiv.  Jekk ikun hemm il-fatti u jistgħu jiġu prodotti jiġu prodotti, imma jekk irridu li dan il-Kumitat jibqa’ jaħdem u jipproċedi, anke limitatament kif qed jagħmel għax m’hawnx ix-xhieda, nappella lill-Membri kollha biex ma jużawx kliem dispreġġattiv fil-konfront ta’ xulxin.  

Domanda qasira li jien xtaqt nagħmel lill-awditur fil-konfront ta’ dan kollu li qanqal il-Ministru hija jekk meta għamiltu l-mistoqsijiet stajtux tikkorroboraw dan u jekk kellkomx risposti fejn stajtu tikkorroboraw biex tidentifikaw lil xi ħadd.  

IS-SUR MANTIONE D’AMBROGIO ARACI:  Jekk inħarsu lejn it-terms of reference naraw li ma kienx fit-terms of reference li aħna ninvestigaw l-allegazzjonijiet li kienu qegħdin isiru, għalkemm aħna rajnihom xorta għax hekk ħassejna li kellna nagħmlu.  Imma l-investigazzjoni kollha ma setgħetx tiġi kkonċentrata fuq din il-materja biss, kien hemm it-tendering process innifsu li ħa ċertu ammont ta’ żmien u ridna naraw jekk dak kienx qed jimxi in compliance mal-legislation u anke …

THE CHAIRMAN:  Imma jekk ikollok insider information u affarijiet bħal dawn li huma irregolari, anke jekk ma jissemmewx fit-tendering process xorta jridu jiġu nvestigati.  It-tendering process huwa wiesa’ biżżejjed biex jinkorpora kollox.

IS-SUR MANTIONE D’AMBROGIO ARACI:  Għalhekk aħna kkonsidrajnihom.  

IS-SUR JOHN BURLÒ (Senior Official fl-Uffiċċju Nazzjonali tal-Verifika):  Mr Chairman, fuq dan il-punt aħna ppruvajna nikkonfrontaw lis-Sur Mizzi mas-Sur Rizzo biex forsi joħroġ min kien dan il-bniedem li huma qegħdin jgħidu li riedu jikkuntattjaw, imma sfortunatament wieħed qal li huwa bluffer u l-ieħor qal li mhux hu u aħna ma nistgħux naqbdu bniedem minn għonqu u ngħidulu biex jgħidilna għal min qed jirriferi.

ONOR. HELENA DALLI:  Aħna napprezzaw li inti ma tistax twieġeb għal ħaddieħor u għalhekk ridna x-xhieda hawnhekk.  

IS-SUR ANTHONY C. MIFSUD:  Biex inkompli ma’ dak li qed jgħid is-Sur Burlò, imbagħad ma stajniex induru fuq il-political class kollha, wieħed wieħed.  Kien hemm min, bħalma għamel il-Ministru Gatt, qabad u ġie.  Aħna domna għaddejjin għaxar xhur bir-rapport u min ried jiġi, seta’ ġie.  

ONOR. AUSTIN GATT:  Mela għandna risposta; setgħu ġew.  

THE CHAIRMAN:  L-awditur fid-diskrezzjoni tiegħu ħass, u ejjew inħallulu d-diskrezzjoni sħiħa, li ma kellux evidenza jew risposti tajbin biżżejjed biex ikun jista’ japprofondixxi dan il-punt u għalhekk ma dar fuq ħadd mill-political class u l-Ministru Gatt mar għandu volontarjament.  

ONOR. AUSTIN GATT:  Jista’ jkun li ma naqbilx miegħu imma noqgħod għal dak li jgħid, m’għandi ebda problema, però la ħadd ma ġie dakinhar qed ngħidlek li min-naħa tal-gvern lesti nagħmlu affidavit li la iltqajna ma’ Mizzi, la ma’ tenderers oħra, la ma’ min deher għal tenderers oħra – għax dawk niġu għalihom ‘il quddiem – u lanqas ma’ ħadd li kellu x’jaqsam ma’ dan il-proċess.  Nerġa’ ngħid li ma’ ħadd!  Issa mbagħad naraw l-oppożizzjoni tistax tagħmlu dan, però lanqas għandi bżonn għax għandi xhieda biżżejjed f’idejja, tħabbilx rasek.  

ONOR. HELENA DALLI:  Imma x-xhieda ma riduhomx.  

ONOR. AUSTIN GATT:  Sur Mifsud, fl-aħħar paragrafu ta’ paġna 117 dwar din l-investigazzjoni - għadna fuq l-email  - tiġbed il-konklużjonijiet tiegħek u tgħid hekk:  

“Without other corroborative evidence, on its own the statement “tapping higher sources in the political hierarchy” is not considered sufficient evidence of trading in influence.”.

First conclusion.  Imbagħad tkompli:

“Other than this email ...”,

infakkar li dan kien sena u nofs qabel ma beda l-proċess u ma sibtu ebda email oħra waqt il-proċess:

“... no conclusive evidence was found to substantiate this allegation.”.

Ċarissima.  

“Although this Office made extensive queries with BWSC’s local agent, his former employer and with the Opposition …”,

jiġifieri tgħidu li l-queries mal-opposition saru imma mal-gvern le.

THE CHAIRMAN:  L-oppożizzjoni marret hi stess.

ONOR. AUSTIN GATT:  Qed naqra biss jien.  Issa lanqas naqra ma nista’?!  

“... as to the identity of the “higher sources” …”,

jiġifieri lanqas l-oppożizzjoni ma indikaw min huma, kif qed nifhem jien, 

“… referred to in the email, no particular individual or individuals to whom the email referred to was or were identified.”.

Din hija l-konklużjoni tal-Awditur Ġenerali.  L-oppożizzjoni allura indikat ma’ min saret din il-laqgħa jew forsi m’għandix nistaqsiha?  Forsi l-Prof. Refalo jista’ jgħidilna.  L-allegazzjoni saret mill-oppożizzjoni kif hemm fit-tielet paragrafu fejn jingħad li:  

“The NAO attempted to corroborate the Opposition’s allegations that Mr Mizzi had approached members in the political class ...”,

u wara tgħidu li:  

“Although this Office made extensive queries with BWSC’s local agent, his former employer and with the Opposition as to the identity of the “higher sources” referred to in the email, no particular individual or individuals to whom the email referred to was or were identified.”.

Jien qed nistaqsi domanda li forsi Prof. Refalo jgħidilna jekk tistax tiġi risposta.  

PROF. IAN REFALO:  Jiġifieri min kienet l-opposition?  

ONOR. AUSTIN GATT:  Le.  Hemm diffikultà biex tkun tafha dik!  Id-domanda hija jekk l-oppożizzjoni ndikatx xi persuna fil-political class li għandha tiġi investigata.  

IS-SUR ANTHONY C. MIFSUD:  Le.  

ONOR. AUSTIN GATT:  Għalissa grazzi.  Forsi hemm xi domandi oħra qabel ma nkompli jiena, biex ma tgħidux li qed nagħmel kollox jien.  

THE CHAIRMAN:  L-Onor. Bartolo.  

ONOR. EVARIST BARTOLO:  L-emails li għaddejnielkom aħna tikkonfermaw li kienu bejn Frar 2005 u Novembru 2005?  

IS-SUR JOHN BURLÒ:  Iva, sakemm Mizzi kien għadu impjegat mal-ASL. 

ONOR. EVARIST BARTOLO:  Għal li jista’ jkun tafu li dawk l-emails is-Sur Mizzi kien ħassarhom kollha mill-PC tiegħu biex x’ħin jitlaq ma tibqa’ l-ebda prova tagħhom?  

IS-SUR JOHN BURLÒ:  Jekk m’iniex żbaljat kien qalilna xi ħaġa dwar dan is-Sur Rizzo.  

ONOR. EVARIST BARTOLO:  Jirriżultalkom li dawn l-emails ġew irkuprati mill-PC li ħalla warajh Joseph Mizzi għand l-ASL?  

IS-SUR  JOHN BURLÒ:  Iva.  

ONOR. EVARIST BARTOLO:  Jista’ jkun li sirna nafu b’dawk l-emails, bħalma jiġri f’każi oħra meta jinkixfu affarijiet bħal dawn, għax kien hemm tilwim bejn is-Sur Mizzi u s-Sur Rizzo?  

IS-SUR JOHN BURLÒ:  Iva, ċert.  

ONOR. EVARIST BARTOLO:  Għal li jista’ jkun kellkom xi emails tip ta’ dawk li nkitbu bejn Frar 2005 u Novembru 2005?  

IS-SUR JOHN BURLÒ:  Le, ma kellniex għax naturlament Mizzi ma kienx għadu impjegat mal-ASL.

ONOR. EVARIST BARTOLO:  Le, jien qed nistaqsi t-tip ta’ emails li nkitbu bejn Frar 2005 u Novembru 2005.  Kien hemm emails simili ta’ korrispondenza bejn is-Sur Joseph Mizzi u l-BWSC bejn Novembru 2005 u Frar 2009?  

IS-SUR JOHN BURLÒ:  X’kien hemm ma nafux imma evidenza f’idejna ma kellniex.  

ONOR. EVARIST BARTOLO:  Is-Sur Mizzi offra li jagħtikom emails li kiteb hu bejn Novembru 2005 u Frar 2009?  

IS-SUR JOHN BURLÒ:  Le.  

ONOR. EVARIST BARTOLO:  Intom kellkom aċċess għall-PC li kien juża jew għall-hard disc li kellu bejn Novembru 2005 u Frar 2009?  

IS-SUR JOHN BURLÒ:  Aħna ma jistax ikollna aċċess għal dawn l-affarijiet għax dak mhux impjegat tal-gvern; kieku kien uffiċċju tal-gvern konna mmorru u nirrekwiżizzjonawlu kollox.  

ONOR. EVARIST BARTOLO:  Taħsbu li kien ikun importanti kieku sar hekk?  

IS-SUR JOHN BURLÒ:  Aħna bħala audit office ma nistgħux nagħmluha dik.  

IS-SUR ANTHONY C. MIFSUD:  Dak poter li għandhom il-pulizija.  

ONOR. EVARIST BARTOLO:  Kieku kellkom dak il-poter u stajtu tużaw dak l-istrument, jista’ jkun li kieku l-paragrafu li hemm f’paġna 8 kien jinkiteb b’mod differenti fuq evidenza konklussiva ta’ korruzzjoni?  La kontu mċaħħdin minn erba’ snin emails, jekk dan f’għaxar xhur kiteb emails u dawn għalkemm huma qabel …  

IS-SUR JOHN BURLÒ:  Dik hija mistoqsija ipotetika.

ONOR. EVARIST BARTOLO:  Naf li hija mistoqsija ipotetika imma ma tistax tkun mod ieħor.  Lilek bilfors mistoqsija ipotetika jkolli nagħmilek għax kieku hawn is-Sur Mizzi waħda mid-domandi li kont nagħmillu kienet tkun jekk jivvolontarjax jagħtina l-emails kollha li kiteb bejn Novembru 2005 u Frar 2009 jew jagħmel għad-dispożizzjoni tal-pulizija l-computer li uża hu wara li telaq minn mal-ASL.  Intom jirriżultalkom li l-BWSC tant kienu kuntenti bis-servizzi li kien qed jagħtihom Mizzi li għamluha ċara li jridu jaħdmu ma’ Mizzi u mhux iżjed mal-ASL?  

IS-SUR JOHN BURLÒ:  Iva, fil-fatt meta ġew biex jiffirmaw il-kuntratt mal-ASL kienu għamluha klawsola speċifika li jixtiequ li s-Sur Mizzi jibqa’ fuq il-kuntratt.  

ONOR. EVARIST BARTOLO:  Wara li s-Sur Mizzi rriżenja minn mal-ASL kompla aġent esklussiv tal-BWSC?  

IS-SUR JOHN BURLÒ:  Iva.  

ONOR. EVARIST BARTOLO:  Jirriżultalkom li kien hemm emails li għalkemm kienu qed jinkitbu mill-ASL u kienu jinkitbu lill-BWSC, is-Sur Rizzo ma kienx qed jiġi copied bihom u kienu qegħdin isiru minn wara dahru?  Dan jirriżulta mill-emails infushom.  

IS-SUR JOHN BURLÒ:  Ippruvajna imma ma kellniex dik l-evidenza konklussiva li hu kitibhom kollha minn wara dahar is-Sur Rizzo.  

ONOR. EVARIST BARTOLO:  Qed nistaqsi dan għax fit-tweġiba li takom ta x’jifhem li kien qed jagħmel kollox skont kif jiġi dettat lilu mis-Sur Rizzo.  

IS-SUR JOHN BURLÒ:  Meta staqsejnih fuq dan, is-Sur Mizzi qalilna li kien ikollu meetings spiss, kważi kważi ta’ kuljum, mas-Sur Rizzo u kien iżommu infurmat dwar li kien qed jiġri.  Issa x’kien jiġri bejniethom ma nafux għax ma konniex magħhom.  

ONOR. AUSTIN GATT:  Nista’ nistaqsi d-dati tal-emails li qed nirriferu għalihom?  

IS-SUR JOHN BURLÒ:  Jekk ma jimpurtax niġbruhom.  

ONOR. AUSTIN GATT:  Bejn wieħed u ieħor.  2005? 2006?

IS-SUR JOHN BURLÒ:  Sa Novembru 2005.  

ONOR. AUSTIN GATT:  Jiġifieri sena qabel ma ħareġ …

ONOR. EVARIST BARTOLO:  Jirriżultalkom li għalkemm dawn l-emails kienu qed jintbagħtu sena qabel ma ħarġet it-tieni tender, is-Sur Mizzi tant kien konvint u fiduċjuż li se jirbaħha li kien diġà kkuntattja lill-kumpanija tal-ġarr biex jgħidilha tipprepara għax se jiġu t-turbini minn pajjiż ieħor biex jiġu stallati?  

IS-SUR JOHN BURLÒ:  Dik qiegħda f’waħda mill-emails li kontu ppreżentajtulna intom.  

ONOR. EVARIST BARTOLO:  Jirriżultalkom li affarijiet li ntqalu u li għaddew bejnu u bejn il-BWSC anke fuq il-famuża email tal-ġerarkija politika -  li għandha tifsira ferm usa mill-Kabinet u l-Membri Parlamentari għax il-kliem “ġerarkija politika” jfissru ħafna iżjed minn hekk u nafu li ċerti kuntatti jinħaddmu minn uffiċjali u m’hemmx għalfejn tkun fil-Parlament biex tagħmel ċerti kuntatti - bejn Frar 2005 u Novembru 2005 kellhom effett u fil-fatt seħħew wara li ħarġet it-tender ta’ Novembru 2006?  

IS-SUR JOHN BURLÒ:  Fil-fatt dak ir-research li kienu qed jagħmlu u l-informazzjoni li kien jitlob hu kien jgħaddihom lill-Enemalta.  

ONOR. EVARIST BARTOLO:  Imma mhux hekk biss, għallinqas kif ninterpreta x’ġara f’dawk l-emails, il-komunikazzjoni kienet two way; kien iġib informazzjoni mill-Enemalta biex jgħaddiha lill-BWSC imma mbagħad kien iġib informazzjoni mill-BWSC biex jgħaddiha lill-Enemalta u lil xi ħadd imlaħħaq fil-ġerarkija politika biex jinfluwenza x’jiġri fit-tender.  U dan ma kienx bluff għax dak li qal bejn Frar 2005 u Novembru 2005 seħħ b’mod konkret wara li ħarġet it-tender tas-sena 2006.  Din li konvenjentement nippruvaw nagħmlu xi ħajt oħxon bejn x’ġara fl-2005 u x’ġara fl-2006 ma treġix għax affarijiet li hu wiegħed u li għamel riferenza għalihom – u hemm sensila ta’ affarijiet – fil-fatt ġraw.  He promised quite a lot of things fi Frar – fil-fatt beda jwiegħed minn Frar 2005 – and by the time li ngħatat it-tender fl-2009 he had delivered on most of his promises, the biggest of all li bil-kuntatti tiegħu fl-Enemalta u fil-ġerarkija politika, xi ħadd għoli fil-ġerarkija politika, kien se jrebbaħħhom il-kuntratt.  Dan ma kienx bluff, u jgħid x’jgħid is-Sur Rizzo, irnexxilu.  

THE CHAIRMAN:  Dwar din l-aħħar mistoqsija, tikkonferma?  

IS-SUR JOHN BURLÒ:  Ma stajniex nikkonfermaw dan b’fatti għax Mizzi u Rizzo bdew imeru lil xulxin.  

ONOR. EVARIST BARTOLO:  Sur Burlò, imma jien mhux hekk qed nistaqsi.  L- affarijiet li wiegħed is-Sur Mizzi, jew tagħrif mill-Enemalta għal għand il-BWSC, jew tagħrif mill-BWSC li bih jinfluwenza lill-Enemalta u lil xi ħadd imlaħħaq fil-ġerarkija politika - qed nuża l-kliem li uża hu – jirriżultalkom jekk f’dak it-two flow of information kien hemm affarijiet li mbagħad ġraw wara l-2006?  

IS-SUR JOHN BURLÒ:  Aħna f’liema ġerarkija ma nistgħux ngħidu għax ovvjament ma nafux, imma ċerti specifications li talab hu għaddew u ġew aċċettati.  

ONOR. EVARIST BARTOLO:  Hemm sensila ta’ affarijiet li ġew aċċettati u x’ħin nidħlu iktar fir-rapport narawhom.  

IS-SUR JOHN BURLÒ:  Imma f’liema livelli ma nistgħux ngħidu aħna.  

ONOR. EVARIST BARTOLO:  Imma bidla fl-ispecifications ta’ tender titlob kuntatti tajbin fl-Enemalta u bidla fil-policy tal-gvern u bidla fil-liġi titlob kuntatti tajbin fil-livell politiku.  Mela dawn jistgħu jsiru “hekk”?  Xi ħadd taċ-ċivil jista’ jaqbad u jikteb u tinbidel il-liġi jew tinbidel policy approvata mill-Kabinet?  L-electricity generation plan 2006 – 2015 ħareġ fit-22 ta’ Ġunju 2006 wara li kien approvat mill-Parlament u fih tħabbar li se mmorru għal power stations fired by gas u li l-heavy fuel oil powered engines se nabbandunawhom.  Biex inbidlet dik ma naħsibx li kien bluff meta dan kien qed jgħid li għandu kuntatti …  Biex tbiddel deċiżjoni tal-Kabinet tiltaqa’ ma’ xi ħadd fit-triq u tgħidlu biex ibiddilhielek?  Buex tbiddel liġi tiltaqa’ ma’ xi ħadd …

IS-SUR JOHN BURLÒ:  Mr Chairman, aħna għalhekk għedna li kien hemm ħafna kumbinazzjonijiet u li kien ikun iktar fair kieku t-tender reġgħet ħarġet.  

ONOR. EVARIST BARTOLO:  Jirriżultalkom li s-Sur Mizzi bejn l-1992, meta spiċċa mill-Enemalta, sas-sena 2005 meta bdiet din l-istorja mbagħad iżjed, baqa’ midħla ħafna tal-Enemalta?  

IS-SUR JOHN BURLÒ:  Iva, fil-fatt iċċekkjajna anke l-attendenza li kien ikollu jiffirma hemm.  

ONOR. EVARIST BARTOLO:  Kien hu li jieħu r-rigali lill-Enemalta?  

IS-SUR JOHN BURLÒ:  Issa min jieħu r-rigali ma nafx.  

ONOR. EVARIST BARTOLO:  Irriżultalkom li anke fid-Dipartiment tal-Kuntratti hemm l-espressjoni li ħaffrilhom l-għatba?  

IS-SUR JOHN BURLÒ:  Meta staqsejnih dak qal li kien ikollhom kuntratti oħrajn għaddejjin bħala ASL.  

ONOR. EVARIST BARTOLO:  Jiġifieri wara l-2005 baqa’ b’ġenerożità kbira jaħdem għall-ASL minkejja li ġġieled miegħu?  

IS-SUR JOHN BURLÒ:  Ma naħsibx la kien iġġieled miegħu.  

THE CHAIRMAN:  Il-mistoqsija hija jekk wara li fl-2005 ma baqax jaħdem mal-ASL, baqax imur għand id-Dipartiment tal-Kuntratti.  

IS-SUR JOHN BURLÒ:   Ma dħalniex fiha dik.  

ONOR. EVARIST BARTOLO:  U anke jekk baqax imur l-Enemalta.  

IS-SUR JOHN BURLÒ:  Mal-Enemalta stajna niċċekkjaw xi ħaġa għax għandhom il-visitors’ book għalkemm mhuwiex daqshekk korrett.  

ONOR. EVARIST BARTOLO:  Le, mhux korrett għax intilfu xi karti.  

IS-SUR JOHN BURLÒ:  Stajna naħdmu fuq dak li sibna.  

ONOR. EVARIST BARTOLO:  Suppost, skond il-policy tan-national security peress li l-power station huwa post sensittiv, min jidħol hemmhekk irid jiffirma, imma l-karti fejn iffirmaw in-nies li żaru l-Enemalta bejn l-2006 u l-2009 mhux kollha nstabu.  Intom tlabtuhom dawk id-dokumenti?  

IS-SUR JOHN BURLÒ:  Iva u għandna kopja tagħhom.  

ONOR. EVARIST BARTOLO:  Imma mhux tad-dokumenti kollha, ta’ dawk li kienu available għax kien  hemm dokumenti neqsin.  

IS-SUR JOHN BURLÒ:  Iva, u d-dokumenti mhumiex up-to-date.  

ONOR. EVARIST BARTOLO:  Jirriżulta li s-Sur Mizzi kien jagħmel kuntatt mad-Dipartiment tal-Kuntratti wara l-2005, jiġifieri wara li spiċċa minn mal-ASL?  

IS-SUR ANTHONY C. MIFSUD:  Irridu ngħidu li s-Sur Mizzi kien aġent ta’ ħafna ditti ... 

ONOR. EVARIST BARTOLO:  Fosthom ta’ Lahmeyer International.

IS-SUR ANTHONY C. MIFSUD:  ... u kien jidħol għal ħafna tenders u allura kien ikun regolarment id-Dipartiment tal-Kuntratti.  Issa jekk hux biex jara r-riżultat fuq n-notice board jew biex ikellem lil xi ħadd ma nafux għax ma konniex inkunu hemm.  

ONOR. EVARIST BARTOLO:  Jirriżulta li wara Novembru 2007 kien żar ta’ spiss id-Dipartiment tal-Kuntratti biex jinbidlu l-ispecifications tat-tender biex jiġu jirriflettu l-legal notice il-ġdida li, Alla jbierek, tgħidx x’vantaġġ tat lil BWSC għax kieku ma saritx dik lanqas biss setgħu jitfgħu l-offerta aħseb u ara kemm setgħu jirbħu l-kuntratt?  

IS-SUR JOHN BURLÒ:  Dwar dak aħna konna kellimna lil xi ħadd li ġie indikat lilna, imma meta din il-persuna ġiet biex tikkorrobora ċerta evidenza ma kkorroboratx għax qalet li ma tiftakarx. 

ONOR. EVARIST BARTOLO:  Ukoll.   

ONOR. HELENA DALLI:  Min kienet din il-persuna?  

IS-SUR ANTHONY C. MIFSUD:  Id-Director Compliance fid-Dipartiment tal-Kuntratti.  

ONOR. EVARIST BARTOLO:  Nixtieq neħodkom lura għall-aħħar paragrafu li hemm f’paġna 8.  Qed inqajjem dan il-punt għax proprju jorbot ma’ dan li qed ngħidu issa.  Għalkemm iffokajna ħafna fuq is-Sur Mizzi intom fil-fatt ma ssemmux biss lis-Sur Mizzi hawnhekk.  Fil-fatt f’dan il-paragrafu tgħidu hekk:  

“The NAO’s inquiry did not come across any hard and conclusive evidence of corruption, even though, for record’s sake, one cannot fail to mention the lack of cooperation from certain stakeholders who contended that they …”,

jiġifieri qegħdin titkellmu fil-plural, 

  “… could not recall certain events or information.”

Jiġifieri minbarra s-Sur Mizzi qed nifhem li kien hemm persuni oħra.

IS-SUR JOHN BURLÒ:  Kellimna nies mid-Dipartiment tal-Kuntratti u anke mill-Enemalta.  

ONOR. EVARIST BARTOLO:  Għallinqas jista’ jkollna indikazzjoni, mhux min huma, għax nerġa’ ngħid jiena stess nagħraf il-bżonn tal-kunfidenzjalità ...? 

IS-SUR JOHN BURLÒ:  Il-kunfidenzjalità wegħedniha lil kulħadd u kien hemm min ma riedx jiġi ...

ONOR. EVARIST BARTOLO:  Iva, dik għandha tiġi rispettata; jien naf persuni li xtaqu jiġu imma beżgħu, jiġifieri nifhimha u għalhekk qed nenfasiżża l-kunfidenzjalità.

IS-SUR JOHN BURLÒ:  Kien hemm min ġie u għamilhielna ċara li ried jibqa’ …

ONOR. EVARIST BARTOLO:  ... ma jgħidx min hu għax inkella jkollu riperkussjonijiet.  U nifhimha.  Imma għallinqas tisgħtu tgħidulna mil-liema setturi kienu ġejjin dawn l-istakeholders li intom xtaqtu iktar informazzjoni mingħandhom?  

IS-SUR JOHN BURLÒ:  Fil-fatt semmejnihom; mid-Diparitment tal-Kuntratti u mill-Enemalta.  

ONOR. EVARIST BARTOLO:  Min-naħa tal-Awtorità Maltija tar-Riżorsi peress li biex tinbidel il-legal notice kellu jkun hemm il-go ahead mingħandhom u mingħand il-MEPA ...  Ma’ nies mill-MEPA tkellimtu?  

IS-SUR JOHN BURLÒ:  Iva, tkellimna.  

ONOR. EVARIST BARTOLO:  U sibtu l-koperazzjoni li xtaqtu?  

IS-SUR JOHN BURLÒ:  Iva, mill-MEPA sibna koperazzjoni.  

ONOR. EVARIST BARTOLO:  Jiġifieri jien qed nifhem tajjeb - ma rridx inpoġġi kliem f’ħalqkom jiġifieri jekk dak li qed ngħid mhuwiex korrett nirtirah - li mid-Dipartiment tal-Kuntratti ma ħadtux il-koperazzjoni kollha li xtaqtu.  

IS-SUR JOHN BURLÒ:  M’aħniex qed ngħidu li d-Dipartment tal-Kuntratti kollu.  

ONOR. EVARIST BARTOLO:  Xi individwi fid-Dipartiment tal-Kuntratti.  

IS-SUR JOHN BURLÒ:  Iva.  

ONOR. EVARIST BARTOLO:  Mela ħalli npoġġiha mod ieħor.  Xi individwi fid-Diparitment tal-Kuntratti ħassejtu li setgħu kkoperaw iżjed fl-informazzjoni u m’għamluhiex u l-istess fl-Enemalta.  

IS-SUR JOHN BURLÒ:  Iva.  

IS-SUR CHARLES DEGUARA:  Fil-fatt, biex inkun fair nixtieq ngħid – u din semmejniha fir-rapport – li b’mod ġenerali, kull meta kellna bżonn dokumenti kemm mill-Enemalta kif ukoll mid-Dipartiment tal-Kuntratti, tawhomlna, jiġifieri bħala korporazzjoni u bħala dipartiment dejjem tawna d-dokumenti neċessarji imma mbagħad  kien hemm individwi li qalu li ma jiftakrux.  

ONOR. AUSTIN GATT:  Singular jew plural?  Għax filli tgħidu “individwu” u filli tgħidu “individwi”.  

IS-SUR JOHN BURLÒ:  Individwi; meta qegħdin insemmu ż-żewġ entitajiet allura jiġu tnejn.  

ONOR. AUSTIN GATT:  Fl-Enemalta kien hemm persuna waħda jew iktar?  Fid-Dipartiment tal-Kuntratti kein hemm persuna waħda jew iktar?  

IS-SUR ANTHONY C. MIFSUD:  Nistgħu ngħidu li kien hemm waħda u waħda.  

ONOR. AUSTIN GATT:  Jiġifieri kien hemm ħafna u ħafna li kkoperaw.  

IS-SUR ANTHONY C. MIFSUD:  Ikkoperaw fis-sens li meta bdejna dan l-assignment kellna xi 200 query x’nagħmlu lill-Enemalta u 200 query lid-Dipartiment tal-Kuntratti, għamilnihom bil-miktub u weġbuna bil-miktub u abbażi tat-tweġibiet imbagħad ibbażajna …

ONOR. AUSTIN GATT:  Pjuttost tajjeb 200 query u 200 query.  

ONOR. EVARIST BARTOLO:  Jiġifieri s-Sur Mizzi assolutament ma offra li jagħti l-ebda informazzjoni tip bħal dik li ħarġet.  Dik l-informazzjoni ma ħarġitx għax xtaq hu għax, nerġa’ ngħid, hu ħassarhom dawk l-emails u li kieku kien għalih ħadd ma kien ikun jaf x’ġara bejn Frar 2005 u Novembru 2005; ma ta ebda informazzjoni dwar dak li ġara bejn Novembru 2005 u Frar 2009.  

IS-SUR JOHN BURLÒ:  Le.  

THE CHAIRMAN:  Nirringrazzjakom.  Għal-lejla nieqfu hawnhekk u naġġorna l-Kumitat għal nhar it-Tlieta, 30 ta’ Novembru, li tidher li hija data li hija konvenjenti għal kulħadd. 

Fid-8:53 p.m. il-Kumitat aġġorna.

